
 

NEGERI SABAH 

 

 Saya memperkenankan, 

 

 

      TUN DATUK SERI PANGLIMA (DR) HAJI JUHAR 

BIN DATUK HAJI MAHIRUDDIN, 

Yang Di-Pertua Negeri. 

           

21 APRIL, 2022. 

 

No. 2 Tahun 2022 

 

Suatu Enakmen untuk meminda Enakmen Bekalan Air Sabah 2003. 

DIPERBUAT UNDANG-UNDANG oleh Badan Perundangan Negeri Sabah seperti berikut: 

 

Tajuk ringkas dan permulaan kuat kuasa 

1.(1) Enakmen ini bolehlah dinamakan Enakmen Bekalan Air Sabah (Pindaan) 2022. 

(2) Enakmen ini mula berkuat kuasa pada 18 April 2022. 

BAHAGIAN I 

PERMULAAN 

 

Tafsiran 

2. Dalam Enakmen ini, melainkan jika konteksnya mengkehendaki makna yang lain:- 

“air” ertinya air boleh diminum yang dibekalkan oleh Pihak Berkuasa Air Negeri yang 

memenuhi Piawaian Malaysia semasa bagi air boleh diminum sebagaimana yang ditetapkan 

oleh Pihak Berkuasa Kesihatan; 

“air yang dikenakan caj” ertinya:- 

(a) Dalam hal apa-apa premis yang berhak kepada peruntukan air percuma, apa-apa 

penggunaan yang melebihi peruntukan air percuma itu; atau 

(b) Dalam hal apa-apa premis yang tidak berhak kepada peruntukan air percuma, 

penggunaan keseluruhan air itu; 

“badan air” hendaklah mempunyai erti yang sama seperti diberikan dibawah Enakmen 

Sumber Air 1998; 

 “bahan cemar” ertinya apa-apa minyak mentah, minyak diesel, minyak bahan api , minyak 

pelincir, organisma mikro atau apa-apa bahan sama ada cecair, pepejal atau bergas yang mana 

berbahaya atau mungkin berbahaya atau memudaratkan kesihatan dan keselamatan awam, 

atau ikan atau hidupan akuatik, atau tumbuh-tumbuhan, dan termasuklah bahan galian atau 

bahan kimia radioaktif atau bersifat bahan galian dan bahan kimia beradioaktif; 

“caj” termasuklah deposit dan apa-apa bayaran lain dan sumbangan berkaitan dengan bekalan 

air dan perkhidmatan yang diberikan oleh Pihak Berkuasa Air Negeri; 

“jaminan” bagi maksud seksyen 16 (5) hendaklah termasuk bon pelaksanaan dalam bentuk 

jaminan bank atau jaminan insurans; 

“kawasan bekalan air” ertinya mana-mana kawasan yang air dibekalkan daripada kerja air; 

“Kerajaan” ertinya Kerajaan Negeri Sabah; 

“kerja air” termasuklah semua takungan, empangan, bendungan, muka sauk, tangki, 

terowong, akueduk, sesalur, paip, meter, air pancut, pili awam , sluis, injap, lubang jara, telaga, 

pili bomba, pam loji rawatan, lori air, menara air, infrastruktur hidrokuasa dan segala struktur 

lain, kelengkapan atau peralatan yang digunakan atau dibina bagi pengumpulan, 

penyimpanan, penyaluran, pengagihan, pembekalan, penyukatan atau pengawalseliaan air 

yang dipunyai Pihak Berkuasa Air Negeri. 

“kerja mengempang” ertinya apa-apa kerja yang dijalankan oleh Pihak Berkuasa Air Negeri 

bagi pembinaan- 

(a) apa-apa empangan, bendungan atau kerja lain di perairan darat yang dengannya air 

boleh diempang; dan    

(b) apa-apa kerja bagi melencongkan aliran air perairan darat berkaitan dengan 

pembinaan atau pengubahan apa-apa empangan, bendungan atau kerja lain yang 

bersesuaian dengan perenggan (a) yang terdahulu; 

“lengkapan” termasuklah semua tap, kuncipaip, kunci bebola, tangki air sejuk, radas air panas, 

radas simbah dan apa-apa radas atau peralatan lain yang digunakan dalam perkhidmatan 

dalaman berkaitan dengan pembekalan air daripada kerja air, kecuali meter; 

“Lesen” ertinya apa-apa lessen yang dikeluarkan di bawah Enakmen ini; 

“Menteri” ertinya Menteri yang bertanggungjawab bagi bekalan air; 

“meter” termasuklah apa-apa peralatan atau peranti yang digunakan untuk menyukat atau 

menentukan jumlah air yang diambil atau digunakan daripada kerja air; 

“paip bekalan” ertinya sekian banyak apa-apa paip perkhidmatan yang bukan merupakan paip 

penghubung; 

“paip pengagihan” ertinya apa-apa paip pengguna yang membawa air dari tangki simpanan, 

tangki pembekal atau radas air panas yang dibekalkan dari tangki pembekal dan hanya di 

bawah tekanan dari tangki pembekal atau radas air panas itu atau apa-apa pengepam 

penggalak sebaris; 

“paip penghubung” ertinya bahagian paip perkhidmatan yang terletak antara sesalur utama 

bekalan dan kuncipaip Pihak Berkuasa Air Negeri atau jika tiada kuncipaip dipasang, antara 

sesalur utama bekalan dan hujungnya yang paip perkhidmatan memasuki premis yang 

dibekalkan disempadan premis itu dengan rizab jalan yang mana sesalur utama bekalan 

dipasang dan termasuklah segala lengkapan di atasnya antara kuncipaip dan sesalur utama 

bekalan itu; 

“paip perkhidmatan” ertinya sekian banyak apa-apa paip untuk membekalkan air daripada 

sesalur utama bekalan ke mana-mana premis yang tertakluk kepada tekanan air daripada 

sesalur utama bekalan, atau akan tertakluk sedemikian jika tidak disebabkan oleh penutupan 

paip; 

“pemasang paip berlesen” ertinya mana-mana orang yang diberikan lesen oleh Pihak Berkuasa 

Air Negeri untuk membina, mengubah atau membaiki paip bekalan dan lengkapan yang 

disambungkan dengan, atau akan disambungkan dengan kerja air; 

“pemasang sesalur” ertinya mana-mana orang yang diberikan lesen oleh Pihak Berkuasa Air 

Negeri untuk membina, mengubah atau membaiki; membuat ujian tekanan dan pemasangan 

tap pada sesalur air, injap, pili bomba dan lengkapan berkaitan yang disambungkan dengan, 

atau akan disambungkan dengan kerja air, termasuklah membina, mengubah dan membaiki 

pembetung dan paip saliran dan lengkapan berkaitan itu; 

“pencemaran” berhubung dengan air, atau kerja air, hendaklah bererti apa-apa perubahan 

langsung atau tidak langsung air atau kerja air itu yang menyebabkan keadaan yang berbahaya 

kepada kesihatan awam, haiwan atau tumbuh-tumbuhan; 

“pengguna” termasuklah mana-mana orang, kumpulan orang, pemaju atau pertubuhan 

perbadanan , badan kerajaan, agensi, pihak berkuasa awam, entiti yang sah berdaftar yang 

dibekalkan dengan air dari sesalur awam atau mana-mana orang, kumpulan orang, pemaju  

atau pertubuhan perbadanan yang selainnya bertanggungan bagi pembayaran cai air, deposit 

atau sewa meter atau bayaran wang lain yang kena dibayar atau yang akan kena dibayar di 

bawah Enakmen ini dan yang premisnya pada masa ini disambungkan bagi maksud 

pembekalan air daripada kerja air dan termasuklah penghuni dan perbadanan pengurusan 

sesebuah premis; 

“pengusaha bekalan air” ertinya pengambil alihan kerja Pihak Berkuasa Bekalan Air daripada 

Pihak Berkuasa Air Negeri bagi apa-apa kemudahan atau perkhidmatan dalam apa-apa bentuk 

berkaitan dengan perjalanan dan pelaksanaan kuasa, fungsi, dan tugas Pihak Berkuasa Air 

Negeri di bawah Bahagian II Enakmen ini; 

“Pihak Berkuasa Air Negeri” ertinya Pengarah Jabatan Air Negeri; 

“Pihak Berkuasa Bekalan Air” ertinya mana-mana pihak berkuasa dilantik atau ditubuhkan di 

bawah seksyen 20; 

“Pihak Berkuasa Kesihatan” ertinya Pengarah Jabatan Kesihatan Negeri Sabah atau apa-apa 

pihak berkuasa lain yang mempunyai kuasa yang diberikan oleh mana-mana undang-undang 

bertulis untuk menentukan piawaian air minuman yang selamat di Sabah; 

“pili awam” termasuklah apa-apa air pancut, paip tegak, injap, tap atau peralatan yang 

disediakan dan disenggarakan oleh Pihak Berkuasa Air Negeri bagi maksud membekalkan air 

kepada orang awam; 

“pili bomba” ertinya apa-apa peranti yang bersambung kepada sesalur awam yang digunakan 

untuk menyambung hos bomba untuk mengeluarkan air pada kadar yang tinggi bagi 

memadam kebakaran; 

“premis” termasuklah apa-apa bangunan atau struktur atau apa-apa bahagian daripadanya, 

tanah tanpa apa-apa bangunan atau struktur, apa-apa dermaga, kemudahan pendaratan 

penumpang, vesel, struktur yang terapung atau didirikan di atas apa-apa badan air; 

“sesalur awam” ertinya apa-apa paip yang dipasang oleh Pihak Berkuasa Air Negeri bagi 

maksud memberi bekalan air yang menyeluruh di bawah tekanan dan tidak termasuk paip 

penghubung; 

“sistem bekalan air” ertinya keseluruhan sistem termasuk loji, kelengkapan, sesalur awam, 

paip, loji rawatan, stesen mengepam, takungan khidmat atau takungan pengimbang atau apa-

apa gabungan daripadanya dan semua struktur lain, pemasangan, bangunan, kelengkapan dan 

perlengkapan yang digunakan dan tanah yang loji, kelengkapan, sesalur awam, paip, loji 

rawatan air, stesen mengepam, takungan perkhidmatan atau takungan pengimbang atau apa-

apa gabungan daripadanya dan semua struktur lain, pemasangan,bangunan, kelengkapan dan 

perlengkapan yang digunakan ditempatkan untuk penyarian, pengumpulan, penyaluran, 

perawatan, pengagihan dan pembekalan air; 

“sistem bekalan air alternatif” ertinya apa-apa sistem bekalan air yang dikendalikan di kawasan 

di mana air tidak dibekalkan daripada kerja air;  

BAHAGIAN II 

PENUBUHAN, KUASA, FUNGSI DAN TUGAS  

PIHAK BERKUASA AIR NEGERI 

 

Pihak Berkuasa Air Negeri dan pegawai lain 

3. (1) Hendaklah ditubuhkan suatu pihak berkuasa yang dinamakan Pihak Berkuasa Air 

Negeri. 

   (2) Hendaklah ada sebilangan pegawai sebagaimana perlu dan suai manfaat untuk 

pentadbiran sewajarnya Enakmen ini yang hendaklah dilantik oleh Suruhanjaya Pekhidmatan 

Awam Negeri daripada kalangan anggota-anggota Perkhidmatan Awam Negeri untuk 

mengurus Jabatan Air Negeri. 

  

Tanggungjawab Pihak Berkuasa Air Negeri 

4. (1) Pihak Berkuasa Air Negeri hendaklah bertanggungjawab secara umum untuk 

menjalankan kuat kuasa peruntukan Enakmen ini. 

    (2) Penjagaan, pengurusan dan pentadbiran sistem bekalan air dalam Negeri Sabah 

hendaklah terletak hak kepada Pihak Berkuasa Air Negeri. 

 

Perjanjian penswastaan  

4A. Pihak Berkuasa Air Negeri hendaklah mempunyai kuasa untuk membuat apa-apa 

perjanjian dengan mana-mana kontraktor perkhidmatan bekalan air yang memberi kuasa 

kontraktor itu untuk membuat semua atau mana-mana perkara yang berikut: 

(a) membina, mengurus, memeriksa, mengendali atau menyenggara mana-mana sistem 

bekalan air; 

(b) memberikan perkhidmatan bekalan air; 

(c) membuat apa-apa perkara lain yang perlu. 

 

Seksyen 5 & 6 dimansuhkan 

 

Fungsi dan tugas Pihak Berkuasa Air Negeri 

7. (1) Pihak Berkuasa Air Negeri hendaklah mempunyai fungsi dan tugas untuk- 

(a) mengurus pengeluaran dan pengagihan air, dan kutipan hasil; 

(b) mengawalselia dan mengawal pembekalan air; 

(c) memastikan kecekapan dan kualiti dalam pembekalan air; 

(d) menjalankan fungsi kawalseliaan sebagaimana yang ditetapkan di bawah Enakmen 

ini dan peraturan yang dibuat di bawahnya; 

(e) menyiasat apa-apa kemalangan yang melibatkan apa-apa bahagian sistem bekalan 

air akibat daripada pengendalian dan penyelenggaraan apa-apa sistem bekalan air 

atau perkhidmatan bekalan air; 

(f) mengkehendaki Pihak Berkuasa Bekalan Air untuk melaksanakan apa-apa 

tanggungjawab yang dikenakan kepadanya oleh atau di bawah Enakmen ini atau apa-

apa peraturan yang dibuat dibawahnya; 

(g) menetapkan suatu tatamalan bagi Pihak Berkuasa Bekalan Air; 

(h) mendakwa apa-apa kesalahan di bawah Enakmen ini; 

(i) mengeluarkan lesen; 

(j) mengkaji semula peraturan yang dibuat di bawah Enakmen ini dan untuk membuat  

syor kepada Menteri; 

(k) menjalankan segala aktiviti lain sebagaimana yang pada pendapat Pihak Berkuasa 

Air Negeri perlu dan bersampingan bagi maksud perjalanan atau berkaitan dengan 

pelaksanaan fungsi dan tugasnya di bawah Enakmen ini. 

(2) Sebagai tambahan kepada fungsi dan tugas yang diberikan pada Pihak Berkuasa Air 

Negeri oleh Enakmen ini atau peraturan yang dibuat di bawahnya, Pihak Berkuasa Air Negeri 

hendaklah mempunyai kawalan dan penyeliaan yang menyeluruh terhadap semua Pihak 

Berkuasa Bekalan Air dalam Negeri. 

(3)  Tiada seorang pun boleh membekalkan air bagi penggunaan awam tanpa lesen yang 

dikeluarkan oleh Pihak Berkuasa Air Negeri, kecuali dalam kawasan air yang tidak dibekalkan 

daripada kerja air dan cara pembekalan adalah melalui sistem bekalan alternatif sementara 

yang dibenarkan oleh Pihak Berkuasa Air Negeri. 

(4) Dalam menjalankan fungsi dan tugasannya, Pihak Berkuasa Air Negeri hendaklah 

mematuhi apa-apa arahan sebagaimana yang diberikan oleh Menteri dari semasa ke semasa. 

 

Kuasa Perwakilan 

7A. (1) Pihak Berkuasa Air Negeri boleh, secara bertulis, mewakilkan mana-mana fungsi atau 

kuasanya tertakluk kepada apa-apa syarat, had atau sekatan yang difikirkannya patut, kepada 

mana-mana pegawai, dan orang yang kepadanya fungsi atau kuasa diwakilkan hendaklah 

melaksanakan fungsi atau kuasa itu sama cara dan dengan kesan yang sama seolah-olah fungsi 

atau kuasa itu diberikan kepadanya di bawah Enakmen ini. 

(2) Seseorang yang dikatakan bertindak menurut pewakilan yang dibuat di bawah seksyen 

ini hendaklah, jika tiada bukti yang berlawanan, dianggap bertindak mengikut terma 

pewakilan. 

(3) Pewakilan yang dibuat di bawah seksyen ini boleh pada bila-bila masa dibatalkan oleh 

Pihak Berkuasa Air Negeri. 

(4) Pewakilan yang dibuat di bawah seksyen ini tidak menghalang Pihak Berkuasa Air 

Negeri sendiri daripada menjalankan pada bila-bila masa fungsi atau kuasa yang diwakilkan. 

 

 Kuasa untuk memasang pili awam dan pili bomba 

 8. Maka adalah sah bagi Pihak Berkuasa Air Negeri untuk memasang pili awam dan pili bomba 

berserta dengan penyambungan kerja air dalam, di bawah atau apa-apa jalan dan pili awam 

dan pili bomba itu hendaklah tetap terletak hak pada Pihak Berkuasa Air Negeri. 

  

 Kuasa untuk memasang sesalur utama, dsb 

 9. Pihak Berkuasa Air Negeri boleh membuat, membina, menyedia, membaiki dan mengubah 

apa-apa sesalur dan kerja air lain yang perlu untuk membekalkan air mana-mana kawasan 

bekalan dan penduduk baginya dan dalam melaksanakan kerja itu, boleh membuat sesalur 

dan kerja air lain itu menerusi, merentangi atau di bawah apa-apa jalan, atau apa-apa tempat 

yang disediakan atau dicadangkan untuk jalan, atau apa-apa premis di bawah apa-apa jalan 

itu: 

  Dengan syarat bahawa – 

(a) berkenaan dengan apa-apa jalan yang merupakan jalan Negeri atau Persekutuan, 

Pihak Berkuasa Air Negeri hendaklah mematuhi peruntukan mana-mana undang-

undang bertulis apabila menjalankan apa-apa kerja pada jalan itu; 

(b) apabila apa-apa jalan, atau apa-apa tempat yang disediakan atau dicadangkan 

untuk suatu jalan, atau apa-apa premis di bawah apa-apa jalan, yang dibuka atau 

dibongkar dalam perjalanan apa-apa kerja, Pihak Berkuasa Air Negeri hendaklah, 

dengan kecepatan yang sesuai, menyiapkan kerja yang baginya apa-apa jalan, atau 

apa-apa tempat yang disediakan atau dicadangkan untuk suatu jalan, atau apa-

apa premis di bawah apa-apa jalan yang dibuka atau dibongkar, dan 

mengembalikan ke keadaan asal dan membaiki jalan, tempat atau premis itu; dan 

(c) pembinaan, pemasangan, pembaikan dan penggubahan sesalur itu hanya boleh 

dilakukan oleh pemasang sesalur yang diberi lesen oleh Pihak Berkuasa Air Negeri. 

 

Kuasa untuk memasuki tanah bagi maksud pembinaan 

10. (1) Bilamasa perlu, bagi maksud membuat, membina, menyedia,membaiki atau 

menyelenggara apa-apa sesalur atau kerja air lain di bawah Enakmen ini, Pihak Berkuasa Air 

Negeri boleh memasang, meletakkan atau membuat pada, di  bawah atau atas mana-mana 

tanah, sesalur dan kerja air lain itu. 

     (2) Sebelum memasuki apa-apa tanah bagi maksud yang dinyatakan dalam subseksyen 

(1), Pihak Berkuasa Air Negeri hendaklah, kecuali dalam keadaan yang memerlukan tindakan 

segera, memberikan notis kepada pempunya atau penghuni tanah itu, dengan menyatakan 

sepenuhnya dan setepat yang mungkin keadaan dan takat kerja yang dicadangkan untuk 

dilakukan. 

    (3) Apa-apa notis yang dikehendaki di bawah subseksyen (2) hendaklah disifatkan 

disampaikan dengan wajar jika dihantar melalui pos berdaftar atau ditinggalkan di kediaman 

atau kediaman terakhir yang diketahui bagi orang yang hendak disampaikan atau, jika 

kediaman atau kediaman terakhir yang diketahui orang itu tidak dapat ditentukan, dengan 

menampalkan notis yang mudah dilihat di beberapa bahagian tanah itu. 

 

Kuasa untuk memasuki premis 

11. (1) Pihak Berkuasa Air Negeri boleh memasuki apa-apa premis tanpa notis pada bila-bila 

masa yang munasabah untuk- 

(a) memeriksa apa-apa paip bekalan dan untuk menentukan sama ada terdapat 

apa-apa sisa, kebocoran, halangan, pengubahan, gangguan atau kebinasaan 

pada apa-apa paip bekalan atau meter di dalamnya, dan apa-apa yang 

berkaitan dengannya; 

(b) mengawalselia dan membaiki apa-apa paip bekalan atau meter; 

(c) menentukan penggunaan; 

(d)    memotong paip bekalan pada apa-apa premis, atau mengurangkan,  

menahan atau menggantung, memotong, menutup atau melencongkan 

bekalan air ke mana-mana premis menerusi atau dengan cara apa-apa paip 

bekalan, sama ada secara keseluruhan atau sebahagian; dan 

(e)   membaiki, mengubah, menyambung, memasang semula, menyusun semula 

atau selainnya untuk menguruskan apa-apa paip bekalan atau meter, 

mengikut kehendak hal keadaan. 

(2)   Tanpa menjejaskan subseksyen (1), Pihak Berkuasa Air Negeri boleh dalam hal yang 

memerlukan tindakan segera memasuki apa-apa premis pada bila-bila masa. 

 

Kuasa untuk menyekat, menggantung, dsb.,pembekalan air 

12. (1) Tanpa menjejaskan apa-apa kadar air, sewa meter atau jumlah wang lain yang kena 

dibayar atau akan kena dibayar di bawah Enakmen ini atau peraturan yang dibuat dibawahnya, 

hendaklah sah bagi Pihak Berkuasa Air Negeri untuk menyekat, menahan atau menggantung, 

memberhentikan, menutup atau melencongkan bekalan air menerusi atau dengan cara apa-

apa sesalur, paip bekalan atau pili awam, sama ada secara keseluruhan atau sebahagian, 

apabila- 

(a) bekalan air yang sedia ada daripada kerja air adalah, pada pendapat Pihak 

Berkuasa Air Negeri, tidak mencukupi; 

(b) adalah suai manfaat atau perlu bagi maksud memanjangkan, mengubah, menguji 

atau membaiki kerja air, atau bagi maksud penyambungan paip bekalan atau pili 

bomba; 

(c) apa-apa pili awam binasa atau air baginya dicemari atau dibazirkan; 

(d) berlaku kebakaran; atau 

 (e) kerja air terputus. 

  

(2) Dalam menjalankan kuasa yang diberikan di bawah subseksyen (1), Pihak Berkuasa Air 

Negeri tidak boleh dikenakan bagi apa-apa kerosakan atau kerugian yang boleh diakibatkan 

daripada sekatan, penahanan atau penggantungan, pemberhentian, penutupan atau 

pelencongan itu. 

 

Kuasa untuk menuntut deposit 

13. (1) Pihak Berkuasa Air Negeri hendaklah menetapkan amaun, dan menuntut  

terlebih dahulu, deposit daripada pengguna untuk menampung amaun yang kena dibayar  

atau akan kena dibayar untuk sewa meter dan untuk air yang dikenakan caj pada  mana-

mana premis, dan bagi kerja yang dijalankan oleh Pihak  Berkuasa Air Negeri. 

(2) Pihak Berkuasa Air Negeri hendaklah memegang deposit itu bagi suatu tempoh yang 

Pihak Berkuasa Air Negeri sifatkan perlu dan hendaklah tidak dikenakan bunga. 

(3) Tanpa menjejaskan subseksyen (2), Pihak Berkuasa Air Negeri menjalankan apa-apa 

kuasanya di bawah Enakmen ini. 

 

Sumbangan modal 

14. Pihak Berkuasa Air Negeri hendaklah menentukan dan mengutip sumbangan modal 

daripada pengguna jika berkenaan, untuk pembiayaan modal yang perlu ditanggung bagi 

pembekalan air sebagaimana yang ditetapkan oleh peraturan yang dibuat di bawah 

Enakmen ini. 

 

Mendapatkan balik wang 

15. (1) Apa-apa wang yang kena dibayar di bawah Enakmen ini hendaklah disifatkan sebagai 

hutang kepada Pihak Berkuasa Air Negeri dan hendaklah dikenakan bunga pada kadar 

berkanun semasa.        

      (2) Perakuan yang dikeluarkan seperti yang diperuntukan dalam Jadual Pertama oleh 

Pihak Berkuasa Air Negeri adalah bukti yang muktamad bagi hutang itu melainkan 

dibuktikan sebaliknya di Mahkamah, sebagai keterangan tidak membayar hutang itu. 

Menolak dan menggabungkan akaun 

15A. Pihak Berkuasa Air Negeri boleh, tanpa notis kepada pengguna, menggabungkan 

menyatukan atau mencantumkan semua atau mana-mana akaun pengguna dengan, dan 

tanggungan kepada, Pihak Berkuasa Air Negeri dan boleh menolak atau memindahkan 

apa-apa jumlah dalam kredit mana-mana akaun itu dalam atau bagi menyelesaikan mana-

mana tanggungan pengguna kepada Pihak Berkuasa Air Negeri, dan boleh berbuat 

demikian walaupun saman berkenaan dengan tanggungan itu yang dimulakan pada tarikh 

penolakan atau pemindahan itu boleh ditolak menurut Ordinan Had Masa [Sabah Bab 

72].  

 

BAHAGIAN III 

PELESENAN 

 

Pelesenan 

16. (1) Tiada pengusahaan bekalan air di bawah seksyen 20 (1) boleh diurus oleh apa-apa entiti 

melainkan yang diberi lesen oleh Pihak Berkuasa Air Negeri di bawah subseksyen (3). 

      (2) Apa-apa permohanan bagi pemberian suatu lesen di bawah Bahagian ini hendaklah 

dibuat secara bertulis dan hendaklah mengandungi, atau disertai dengan, apa-apa 

maklumat dan dokumen yang dinyatakan oleh Pihak Berkuasa Air Negeri bagi maksud 

untuk mempertimbangkan permohonan dan kesesuaian pemohon bagi lesen itu. 

      (3) Atas penerimaan apa-apa permohonan yang dibuat mengikut subsekyen (2), Pihak 

Berkuasa Air Negeri boleh- 

(a) mengeluarkan lesen atas pembayaran fi yang ditetapkan dan jaminan yang 

dikehendaki di bawah subseksyen (5); atau  

 (b) enggan untuk mengeluarkan lesen; 

(4) Tiap-tiap  lesen dikeluarkan hendaklah menyatakan –  

(a) nama dan alamat pemegang lesen; 

(b) tempoh lesen; 

(c) kawasan bekalan; 

(d) jenis-jenis perkhidmatan atau kemudahan yang akan disediakan oleh  

pemegang lesen; 

(e) fi lesen tahunan yang kena dibayar oleh pemegang lesen; 

(f) tataamalan sebagaimana yang ditetapkan oleh peraturan yang dibuat di bawah 

Enakmen ini; 

(g) tugas tertentu pemegang lesen berkenaan dengan perkhidmatan atau kemudahan 

yand disediakan oleh pemegang lesen; dan 

(h) apa-apa perkara atau syarat lain yang Pihak Berkuasa Air Negeri fikirkan sesuai. 

(5) Sebelum pengeluaran apa-apa lesen, Pihak Berkuasa Negeri hendaklah mengenakan 

jaminan bagi jumlah wang yang akan dinyatakan dan dikemukakan oleh pemohon bagi 

pematuhan terma syarat lesen yang wajar dan apa-apa peraturan yang dibuat di bawah 

Enakmen ini. 

(6) Sesuatu lesen tidak boleh dipindahmilik melainkan dengan kebenaran bertulis 

Menteri. 

 

Notis untuk melaksanakan  

17.(1) Jika Pihak Berkuasa Air Negeri mendapati bahawa Pihak Berkuasa Bekalan Air gagal 

menjalankan apa-apa tanggungjawabnya di bawah lesen, Pihak Berkuasa Air Negeri boleh 

memberi notis bertulis kepada Pihak Berkuasa Bekalan Air mengkehendaki Pihak Berkuasa 

Bekalan Air melaksanakan tanggungjawab itu dalam tempoh yang ditetapkan dalam notis itu. 

    (2) Jika setelah tamat tempoh yang ditetapkan dalam notis itu, Pihak Berkuasa Bekalan 

Air gagal menjalankan tanggungjawab yang disebutkan di dalamnya, Pihak Berkuasa Air Negeri 

boleh menggantung atau membatalkan lesen itu. 

 

Penggantungan dan pembatalan lesen 

18. Apa-apa lesen yang dikeluarkan kepada Pihak Berkuasa Bekalan Air boleh digantung atau 

dibatalkan jika – 

(a) terdapat apa-apa pelanggaran mengenai apa-apa syarat lesen atau 

peruntukan Enakmen ini atau apa-apa peraturan yang dibuat di bawahnya; 

(b) terdapat pelanggaran oleh Pihak Berkuasa Bekalan Air bagi terma dan syarat 

perjanjian yang disebut dalam seksyen 21; 

(c) air yang dibekalkan tidak memenuhi piawaian air yang ditetapkan oleh Pihak 

Berkuasa Kesihatan; atau 

(d) Pihak Berkuasa Bekalan Air yang menjadi tak solven, atau penyelesai atau 

penerima telah dilantik oleh Mahkamah atau pemiutang Pihak Berkuasa 

Bekalan Air itu. 

  

Rayuan  

 19. (1) Pihak Berkuasa Bekalan Air boleh merayu kepada Menteri terhadap penggantungan 

dan pembatalan lesennya oleh Pihak Berkuasa Air Negeri. 

      (2) Tiap-tiap rayuan itu hendaklah dibuat secara bertulis dengan menyatakan sebab-

sebab rayuan dalam masa empat belas hari dari tarikh keputusan Pihak Berkuasa Air Negeri 

disampaikan kepada Pihak Berkuasa Bekalan Air. 

     (3) Atas penyampaian rayuan itu, Menteri hendaklah membuat keputusan dalam masa 

yang munasabah dan keputusan itu adalah muktamad. 

     (4) Semasa tempoh rayuan itu, jika lesen digantung atau dibatalkan di bawah seksyen 18, 

Pihak Berkuasa Air Negeri boleh, jika dia memikirkan bahawa penggantungan atau pembatalan 

itu akan menjejaskan bekalan air kepada pengguna, dengan kebenaran Menteri- 

 (a) mengambil milikan sementara  apa-apa pengusahaan-bekalan air; 

 (b) mengendalikan apa-apa pengusahaan bekalan air; dan 

  (c) mengguna khidmat mana-mana pengkhidmat atau pekerja, Pihak Berkuasa  

Bekalan Air itu. 

     (5) Tiada ganti rugi boleh dibayar kepada Pihak Berkuasa Bekalan Air dalam hal keadaan  

penggantungan atau pembatalan lesen itu.   

 

BAHAGIAN IV 

PENUBUHAN, FUNGSI DAN TUGAS  

PIHAK BERKUASA BEKALAN AIR 

 

Pelantikan atau penubuhan Pihak Berkuasa Bekalan Air 

20. (1) Pihak Berkuasa Air Negeri boleh, dengan kelulusan Menteri, melantik atau 

menubuhkan Pihak Berkuasa Bekalan Air bagi keseluruhan atau mana-mana kawasan bekalan 

air tertentu di Negeri Sabah. 

(2) Apa-apa pelantikan atau penubuhan Pihak Berkuasa Bekalan Air bagi menurut 

subseksyen (1) hendaklah disiarkan dalam Warta itu, dan pemberitahuan Warta hendaklah 

menyatakan – 

(a) Kawasan bekalan;   

(b) kadar atau tarif yang akan dibayar untuk air yang dibekalkan kepada pengguna; dan  

(c) apa-apa perkara yang bersampingan dengannya. 

(3) Pihak Berkuasa Bekalan Air hendaklah mempunyai penjagaan, pengurusan dan 

pentadbiran ke atas kerja air dan air di dalamnya dan pengurusan bekalan dan pengagihan air 

dalam kawasan bekalan bekalan air, tertakluk kepada kawalan dan penyeliaan keseluruhan 

Pihak Berkuasa Air Negeri. 

(4) Hendaklah menjadi tanggungjawab Pihak Berkuasa Bekalan Air untuk membekalkan 

air kepada pengguna dalam kawasan bekalan air Pihak Berkuasa Bekalan Air itu tertakluk 

kepada peruntukan di bawah Enakmen ini dan apa-apa peraturan yang dibuat di bawahnya. 

 

Perjanjian dengan Kerajaan  

21. Pengurusan dan pentadbiran Pihak Berkuasa Bekalan Air hendaklah ditadbir oleh satu 

perjanjian di antara Kerajaan dan Pihak Berkuasa Bekalan Air. 

Pematuhan dengan arahan dan garis panduan Pihak Berkuasa Air 

22. Pihak Berkuasa Bekalan Air hendaklah mematuhi segala arahan dan garis panduan yang 

berhubungan dengan pengusahaan bekalan air yang dikeluarkan oleh Pihak Berkuasa Air 

Negeri. 

 

Bahan kimia perawatan air 

22A. Tiada bahan kimia selain daripada yang telah diluluskan oleh Pihak Berkuasa Air Negeri 

boleh digunakan bagi perawatan air yang dibekalkan kepada orang awam, dan penggunaan 

dan penyimpanan bahan kimia yang diluluskan itu hendaklah mengikut cara, spesifikasi dan 

amalan yang diluluskan oleh Pihak Berkuasa Air Negeri. 

 

BAHAGIAN V 

BEKALAN AIR 

 

Pembinaan dan penyambungan paip bekalan dan lengkapan  

23. (1) Mana-mana pengguna boleh membuat persetujuan dengan Pihak Berkuasa Air Negeri 

atau seseorang pemasang paip berlesen untuk membina paip bekalan pada apa-apa premis 

bagi pembekalan air daripada kerja air. 

    (2) Tiap-tiap paip bekalan dan lengkapan hendaklah dibina, dan jenis, dan kualiti bahan 

dan lengkapan yang digunakan padanya hendaklah mengikut peraturan yang dibuat di bawah 

Enakmen ini. 

  (3) Atas penyiapan pembinaan itu yang memuaskan hati Pihak Berkuasa Air Negeri paip 

bekalan itu boleh disambung kepada kerja air, tertakluk kepada – 

(a) pengguna membuat perjanjian dengan Pihak Berkuasa Air Negeri bagi 

pembekalan air itu; 

(b) pembayaran apa-apa caj bagi apa-apa penyambungan sebagaimana yang 

ditetapkan oleh peraturan yang dibuat di bawah Enakmen ini; dan 

(c) pembayaran apa-apa sumbangan yang boleh ditetapkan dari semasa ke 

semasa oleh Pihak Berkuasa Air Negeri, untuk pembiayaan modal yang perlu 

ditanggung untuk menyediakan pembekalan itu. 

(4) Walau apapun peruntukan subseksyen (1), (2) dan (3), Pihak Berkuasa Air Negeri tidak 

boleh menyambung paip bekalan dengan kerja air bagi apa-apa premis yang mana- 

 (a) melebihi lima puluh meter dari sesalur utama bekalan; 

 (b) pada satu altitud yang lebih tinggi daripada yang mana air daripada kerja air  

boleh dibekalkan oleh penggravitian, 

melainkan diarahkan selainnya oleh Pihak Berkuasa Air Negeri dan kos tambahan baginya 

hendaklah ditanggung oleh pengguna. 

(5) Tiada apa-apa jua dalam seksyen ini yang boleh disifatkan menyekat pemasangan apa-

apa pili awam yang akan disediakan oleh Pihak Berkuasa Air Negeri. 

    

Kos yang berhubungan dengan paip bekalan 

24. Kos pembinaan, penggubahan atau pembaikan segala paip bekalan hendaklah ditanggung 

oleh pengguna. 

 

Paip bekalan boleh dibaiki oleh Pihak Berkuasa Air Negeri  

25. Pihak Berkuasa Air Negeri boleh atas budi bicaranya, membaiki apa-apa bahagian paip 

bekalan atas permintaan pengguna dan, atas penyiapan baginya, pengguna hendaklah 

membayar kos pembaikan itu. 

 

Peletakhakan paip penghubung dan pembaikan paip itu 

26. Segala paip penghubung yang sedia ada atau yang akan dipasang kemudian dari ini boleh 

terletak hak pada Pihak Berkuasa Bekalan Air, dan Pihak Berkuasa Bekalan Air itu hendaklah, 

dengan perbelanjaannya sendiri, menjalankan apa-apa kerja penyenggaraan yang perlu, 

pembaikan, atau pembaharuan paip itu, dan apa-apa kerja pada sesalur utama bekalan 

mereka dan yang bersampingan dengannya. 

 

Sukatan air yang dibekalkan 

27.(1) Segala air yang dibekalkan ke premis melalui paip bekalan hendaklah disukat dengan 

meter atau disukat selainnya atau dikenakan bayaran dengan apa-apa cara yang ditentukan 

oleh Pihak Berkuasa Air Negeri. 

     (2) Bacaan meter hendaklah menjadi keterangan prima facie bagi jumlah air yang 

dibekalkan itu kecuali dibuktikan sebaliknya di Mahkamah. 

    (3) Pihak Berkuasa Air Negeri hendaklah memasang meter atau menyebabkan meter 

dipasang pada apa-apa bahagian premis pengguna mengikut peraturan yang dibuat di bawah 

Enakmen ini. 

 

Hutang yang terhutang 

28. (1) Semua air yang dikenakan caj hendaklah dibayar dalam masa empat belas hari dari 

tarikh penyampaian bil air kepada Pihak Berkuasa Air Negeri. Kegagalan membayar bil itu 

hendaklah disifatkan sebagai hutang yang kena dibayar kepada Pihak Berkuasa Air Negeri. 

     (2) Suatu perakuan yang dikeluarkan seperti yang diperuntukkan dalam Jadual Pertama 

hendaklah menjadi bukti muktamad hutang itu sehingga dibuktikan sebaliknya di Mahkamah. 

Tanggungjawab pengguna untuk membuat laporan 

29. Setelah menandatangani perjanjian dan apabila Pihak Berkuasa Air Negeri membekalkan 

air ke premis, hendaklah menjadi tanggungjawab seseorang pengguna melaporkan kepada 

Pihak Berkuasa Air Negeri, bagi apa-apa bil air yang tidak diterima bagi tempoh pengeluaran 

bil yang ditetapkan. Pihak Berkuasa Air Negeri hendaklah dengan segera menyiasat dan 

mengambil langkah-langkah untuk mengeluarkan bil itu. 

 

Ganjaran 

29A. Pihak Berkuasa Air Negeri boleh memerintahkan supaya di bayar apa-apa ganjaran 

sebagaimana difikirkannya patut kepada mana-mana orang bagi perkhidmatan yang diberikan 

berkaitan dengan pengesanan mana-mana kesalahan di bawah Enakmen ini atau mana-mana 

peraturan-peraturan yang dibuat di bawah Enakmen ini, atau berkaitan dengan apa-apa 

penyitaan yang dibuat di bawah Enakmen ini. 

 

Pemotongan paip bekalan 

30. (1) Pihak Berkuasa Air Negeri boleh memotong paip bekalan mana-mana premis daripada 

kerja air dengan memutuskan perkhidmatan paip atau dengan mengambil apa-apa cara lain 

yang Pihak Berkuasa Air Negeri fikirkan wajar dan sesuai walau apapun apa-apa kadar air, sewa 

meter atau jumlah wang lain yang kena dibayar atau akan kena dibayar di bawah Enakmen ini 

atau peraturan yang dibuat di bawahnya- 

(a) melainkan pengguna, dalam masa empat belas hari dari tarikh penyampaian 

notis bertulis bagi maksud itu atau apa-apa masa yang dilanjutkan 

sebagaimana yang dibenarkan oleh Pihak Berkuasa Air Negeri, memberi aku 

janji yang memuaskan hati kepada Pihak Berkuasa Air Negeri untuk membayar 

kepada Pihak Berkuasa Air Negeri amaun yang kena dibayar bagi caj air dan 

bagi sewa meter mengikut peraturan yang dibuat di bawahnya;   

(b) jika kemungkiran dibuat dalam pembayaran apa-apa deposit yang boleh 

dituntut oleh Pihak Berkuasa Air Negeri, atau bagi apa-apa wang yang kena 

dibayar termasuk apa-apa ansuran daripada pengguna, selagi kemungkiran 

itu berterusan; 

(c) jika pembinaan, penggubahan atau pembaikan mana-mana paip bekalan dan 

lengkapan yang dilakukan oleh pengguna tidak dijalankan dengan 

memuaskan hati Pihak Berkuasa Air Negeri mengikut peruntukan Enakmen ini 

atau apa-apa peraturan yang dibuat di bawahnya, atau jika pembinaan, 

penggubahan atau pembaikan itu dijalankan tanpa kelulusan Pihak Berkuasa 

Air Negeri; 

(d) jika mana-mana pengguna didapati dengan sengaja atau cuai membazirkan 

air yang dibekalkan daripada kerja air melalui paip bekalan ke premisnya; atau 

(e) jika apa-apa perbuatan atau perkara dilakukan atau ditinggalkan yang 

berlawanan dengan peruntukan dalam Enakmen ini berhubung dengan apa-

apa pembinasaan, penggubahan, pencemaran atau penyalahgunaan kerja air, 

atau apa-apa paip bekalan, lengkapan atau pili bomba dan perlengkapan. 

(2) Pihak Berkuasa Air Negeri tidak boleh dikenakan untuk apa-apa kerugian atau 

kerosakan kepada mana-mana pengguna atau orang atau harta akibat pemotongan tersebut. 

(3) Pihak Berkuasa Air Negeri boleh mendapatkan balik kos pemotongan dan 

penyambungan semula bekalan air daripada pengguna dan sehingga semua jumlah wang yang 

kena dibayar telah dibayar, Pihak Berkuasa Air Negeri adalah tidak berkewajipan menyambung 

semula bekalan air ke premis yang terjejas. 

 

BAHAGIAN VI 

SEKATAN BEKALAN AIR 

 

Pemotongan bekalan air 

31. Jika Pihak Berkuasa Air Negeri mendapati bahawa terdapat sebab yang munasabah untuk 

mempercayai bahawa mana-mana premis telah digunakan atau akan digunakan bagi pelakuan 

suatu kesalahan di bawah Enakmen ini atau di bawah apa-apa peraturan yang dibuat di 

bawahnya atau di bawah mana-mana undang-undang lain atau atas alasan lain yang disifatkan 

wajar, Pihak Berkuasa Air Negeri boleh memotong bekalan air ke premis tersebut. 

 

Pemotongan bagi kegagalan untuk meremedi atau membaiki 

32.(1) Pihak Berkuasa Air Negeri hendaklah mempunyai kuasa untuk memotong air ke mana-

mana premis pada bila-bila masa bagi apa-apa pelanggaran peruntukan Enakmen ini atau apa-

apa peraturan yang dibuat di bawahnya dengan syarat bahawa – 

(a) dia hendaklah memberitahu pemunya atau penghuni atau perbadanan 

pengurusan premis itu, secara bertulis sebelum pemotongan itu dan sebab 

dilakukan sedemikian; dan 

(b) tiada pemotongan bekalan air boleh dijalankan kecuali pengguna telah gagal 

untuk meremedi atau membaiki kemungkiran atau pelanggaran itu dalam 

masa yang ditetapkan dalam notis bertulis. 

(2) Pihak Berkuasa Air Negeri boleh mendapatkan balik kos pemotongan dan penyambungan 

semula bekalan air daripada pemunya atau penghuni atau perbadanan pengurusan itu 

mengikut mana-mana yang berkenaan. 

(3) Pihak Berkuasa Air Negeri tidak boleh dikenakan bagi apa-apa kerugian atau kerosakan 

terhadap mana-mana orang atau harta akibat apa-apa pemotongan yang dibuat di bawah 

seksyen ini. 

Pihak Berkuasa Air Negeri boleh menghentikan dan mengurangkan dengan sementara  

bekalan air 

33. (1) Pihak Berkuasa Air Negeri boleh menghentikan dengan sementara bekalan air ke 

mana-mana premis tanpa memberikan apa-apa notis terlebih dahulu bagi maksud untuk 

menjalankan penyelenggaraan dan pembaikan atau pengubahan yang perlu terhadap apa-apa 

sistem bekalan air atau bahagian daripadanya. 

(2) Pihak Berkuasa Air Negeri boleh mengurangkan atau melencongkan keseluruhan atau 

sebahagian, air pada apa-apa paip atau apa-apa bahagian  bagi mana-mana sistem bekalan air, 

yang disebabkan oleh kerosakan sistem bekalan air atau bahagian daripadanya, kebakaran, 

kemarau yang teruk atau apa-apa sebab lain, jika Pihak Berkuasa Air Negeri berpendapat 

bahawa bekalan air itu tidak mencukupi atau tidak selamat untuk tujuan bekalan kepada orang 

awam. 

 

Sekatan semasa kecemasan bekalan air 

34.(1) Jika bekalan air tidak mencukupi disebabkan oleh kemarau yang teruk, pergolakan 

industry, mogok, sekat masuk atau apa-apa keadaan lain yang boleh menimbulkan suatu 

kecemasan atau apa-apa hal yang tidak dijangka, Pihak Berkuasa Air Negeri boleh, dengan 

pemberitahuan dalam Warta – 

 (a) mengisytiharkan kecemasan bekalan air; 

 (b) melarang atau menyekat penggunaan air – 

i. secara am atau untuk maksud tertentu; 

ii. dalam waktu-waktu harian tertentu yang dinyatakan atau selainnya; 

atau 

iii. dengan cara-cara tertentu; dan 

(c) menentukan dan mengenakan - 

i. had kuantiti air yang boleh digunakan bagi apa-apa tempoh yang 

ditentukan; 

ii. apa-apa surcaj berkenaan dengan penggunaan air yang melebihi apa-

apa had yang dikenakan; dan 

iii. apa-apa syarat lain yang disifatkan perlu oleh Pihak Berkuasa Air 

Negeri. 

(2) Pihak Berkuasa Air Negeri boleh-  

(a) menghadkan pemakaian subseksyen (1) kepada kawasan, kumpulan, kelas 

orang, premis atau aktiviti tertentu; dan 

(b) menggantung atau mengetepikan apa-apa peruntukan seksyen ini. 

(3) Pihak Berkuasa Air Negeri boleh selepas mengisytiharkan suatu kecemasan bekalan air, 

mengambil milikan sementara mana-mana sistem bekalan air dari mana-mana Pihak Berkuasa 

Bekalan Air dan mengendalikannya dengan apa-apa cara sebagaimana disifatkan sesuai oleh 

Pihak Berkuasa Air Negeri dan mengambil atau menyebabkan supaya diambil apa-apa 

tindakan termasuklah pemasangan, penyekatan, pengawalan, dan penyukatan dan 

pengawalseliaan dan pengawalan pelupusan peralatan, sebagaimana yang perlu, untuk 

memastikan pematuhan seksyen ini. 

 

Tiada tanggungan terhadap pemberhentian atau pengurangan bekalan 

35. Pihak Berkuasa Air Negeri dan Pihak Berkuasa Bekalan Air, dan pengkhidmat dan ejen 

mereka hendaklah tidak bertanggungan ke atas apa-apa perbuatan kemungkiran kontrak 

disebabkan oleh apa-apa pemotongan atau pemberhentian atau pengurangan atau 

penyekatan bekalan air di bawah seksyen 33 atau 34. 

 

Pendakwaan 

36. Tiada pendakwaan bagi sesuatu kesalahan di bawah Enakmen ini boleh dimulakan kecuali 

oleh atau dengan keizinan secara bertulis Pendakwa Raya. 

 

Tindakan Sivil 

37. Tiada denda atau hukuman yang dikenakan di bawah Enakmen ini boleh menjejaskan atau 

memudaratkan kuasa Pihak Berkuasa Air Negeri di bawah seksyen 30 atau apa-apa perkara 

di bawah seksyen ini boleh menghalang prosiding sivil terhadap mana-mana orang bagi 

kebinasaan yang dilakukan ke atas apa-apa kerja air. 

 

BAHAGIAN VII 

PENGUATKUASAAN 

 

Tafsiran 

37A. Dalam Bahagian ini, “pengangkut” ertinya apa-apa kenderaan, vesel, kapal, pesawat 

udara atau apa-apa kaedah pengangkutan yang lain sama ada melalui udara, laut atau 

darat. 

 

Pegawai diberi kuasa 

37B. (1) Pihak Berkuasa Air Negeri boleh secara bertulis memberi kuasa mana-mana pegawai 

awam untuk menjadi pegawai diberi kuasa untuk menjalankan kuasa penguatkuasaan 

di bawah Enakmen ini. 

(2) Seorang pegawai diberi kuasa hendaklah menjalankan segala  kuasa yang terletak hak 

padanya di bawah Enakmen ini atau mana-mana peraturan-peraturan yang dibuat di 

bawah Enakmen ini. 

 

Kad kuasa 

37C. (1) Pihak Berkuasa Air Negeri hendaklah mengeluarkan kad kuasa kepada setiap pegawai 

diberi kuasa yang hendaklah ditandatangani oleh Pihak Berkuasa Air Negeri. 

(2) Pada bila-bila masa pegawai diberi kuasa menjalankan apa-apa  kuasa di bawah Enakmen 

ini atau mana-mana peraturan-peraturan yang dibuat di bawah Enakmen ini, dia hendaklah, 

apabila diminta, menunjukkan kepada orang yang terhadapnya kuasa itu sedang dijalankan, 

kad kuasa yang dikeluarkan kepadanya di bawah subseksyen (1). 

 

Kuasa penyiasatan 

37D. (1) Seseorang pegawai diberi kuasa hendaklah mempunyai kuasa untuk menyiasat 

pelakuan suatu kesalahan terhadap Enakmen ini atau mana-mana peraturan-peraturan yang 

dibuat di bawah Enakmen ini. 

(2) Seseorang pegawai diberi kuasa boleh, berhubungan dengan penyiasatan berkenaan 

dengan suatu kesalahan yang dilakukan terhadap Enakmen ini atau mana-mana peraturan-

peraturan yang dibuat di bawah Enakmen ini, menjalankan semua atau mana-mana kuasa 

yang berhubungan dengan penyiasatan polis, kecuali kuasa untuk menangkap tanpa waran, 

yang diberikan di bawah Kanun Tatacara Jenayah [Akta 593]. 

 

Penggeledahan dengan waran 

37E. (1) Jika Majistret mendapati, atas maklumat bertulis dengan bersumpah dan selepas 

siasatan yang sebagaimana Majistret itu fikirkan perlu, bahawa ada sebab yang munasabah 

untuk mempercayai bahawa – 

(a) mana-mana premis telah digunakan atau akan digunakan untuk; atau 

(b) dalam mana-mana premis ada bukti yang memerlukan penyiasatan dijalankan ke 

atas; 

pelakuan suatu kesalahan di bawah Enakmen ini atau mana-mana peraturan-peraturan yang 

dibuat di bawah Enakmen ini, Majistret boleh mengeluarkan suatu waran yang memberi kuasa 

kepada pegawai diberi kuasa yang dinamakan dalam waran itu pada bila-bila masa yang 

munasabah pada waktu siang atau pada waktu malam dan dengan atau tanpa bantuan, 

memasuki premis itu dan jika perlu dengan paksa. 

 

(2) Tanpa menjejaskan keseluruhan subseksyen (1), waran yang dikeluarkan oleh Majistret 

boleh memberi kuasa kepada pegawai diberi kuasa untuk – 

(a) menggeledah mana-mana kelengkapan, peranti, perkakasan, bahan, buku, rekod, 

akaun, dokumen atau benda lain yang pegawai diberi kuasa fikirkan perlu; 

(b) memeriksa mana-mana kelengkapan, peranti, perkakasan, bahan, buku, rekod, 

akaun, dokumen atau benda lain dan boleh membuka mana-mana bekas, bungkusan 

atau pengangkut yang pegawai diberi kuasa fikirkan perlu; 

(c) menggeledah mana-mana papan tanda, kad, surat, risalah, lembaran atau notis; 

(d) mengambil apa-apa gambar atau video dengan apa-apa cara termasuk secara 

elektronik, bertanya dan merekod apa-apa maklumat mengenai pemeriksaan yang 

pegawai diberi kuasa fikirkan perlu; atau 

(e) meminta untuk dikemukan apa-apa buku, akaun atau dokumen lain dan boleh 

membuat salinan daripadanya atau cabutannya. 

(3)  Seseorang pegawai diberi kuasa yang memasuki mana-mana premis di bawah seksyen ini 

boleh membawa bersamanya mana-mana orang dan peralatan yang dia berpendapat adalah 

perlu. 

(4) Seseorang pegawai diberi kuasa yang menjalankan suatu penggeledahan di bawah 

subseksyen (1) boleh, bagi maksud menyiasat kesalahan, memeriksa mana-mana orang yang 

berada di dalam atau di premis itu. 

(5) Apabila adalah perlu untuk menyebabkan seseorang wanita diperiksa, pemeriksaan 

hendaklah dibuat oleh wanita lain dengan ketertiban sepenuhnya. 

(6) Seseorang pegawai diberi kuasa boleh, menjalankan kuasanya di bawah seksyen ini, jika 

didapati perlu untuk membuat – 

(a) memecah buka apa-apa pintu luar atau dalam premis atau apa-apa pagar, litupan, 

pintu pagar atau halangan lain ke premis, untuk membolehkan kemasukan ke dalam 

premis, jika perlu dengan kekerasan; 

(b) mengalihkan dengan kekerasan apa-apa halangan untuk masuk, menggeledah atau 

mengalih sebagaimana dia diberi kuasa untuk berbuat demikian di bawah seksyen ini; 

dan 

(c) menahan mana-mana orang yang dijumpai di dalam premis sehingga 

penggeledahan selesai. 

  

 Penggeledahan tanpa waran       

 37F. Jika pegawai diberi kuasa mempunyai sebab yang munasabah untuk mempercayai  

bahawa disebabkan oleh kelewatan dalam memperoleh sesuatu waran geledah di bawah 

seksyen 37E penyiasatan akan terjejas atau bukti mengenai pelakuan kesalahan itu mungkin 

diganggu, dialihkan, dirosakkan atau dimusnahkan, pegawai diberi kuasa itu boleh memasuki 

premis itu dan menjalankan, berkenaan dengan premis itu, segala kuasa yang disebut dalam 

seksyen 37E dengan cara yang sepenuhnya dan secukupnya seolah-olah dia diberi kuasa untuk 

berbuat demikian oleh sesuatu waran yang dikeluarkan di bawah seksyen itu. 

Kuasa untuk menyita kelengkapan, peranti, dsb. 

37G. (1) Jika seseorang pegawai diberi kuasa mempunyai sebab untuk mempercayai bahawa 

telah berlaku suatu kesalahan di bawah Enakmen ini atau mana-mana peraturan-peraturan 

yang dibuat di bawah Enakmen ini, dia boleh menyita apa-apa kelengkapan, peranti, 

perkakasan, bahan, buku, rekod, akaun, dokumen atau benda lain atau apa-apa bekas, 

bungkusan atau pengangkut yang dalamnya kelengkapan, peranti, perkakasan, bahan, buku, 

rekod, akaun, dokumen atau benda lain itu dijumpai atau telah digunakan berkaitan dengan 

kesalahan itu. 

(2) Jika di bawah seksyen ini apa-apa kelengkapan, peranti, perkakasan, bahan, buku rekod, 

akaun, dokumen atau benda lain atau apa-apa bekas, bungkusan atau pengangkut telah disita 

berkenaan dengan kesalahan itu maka pegawai diberi kuasa boleh menahan kelengkapan, 

peranti, perkakasan, bahan, buku, rekod, akaun, dokumen atau benda lain itu atau bekas, 

bungkusan atau pengangkut itu sehingga selesai prosiding jenayah itu. 

(3) Jika Pihak Berkuasa Air Negeri berpuas hati bahawa, dan jika terpakai, mana-mana 

kelengkapan, peranti, perkakasan,bahan, atau benda lain atau mana-mana bekas, bungkusan 

atau pengangkut itu –  

(a) mudah reput dengan cepat dan semula jadi; 

(b) boleh merosot kualitinya atau rosak dalam tempoh masa yang singkat; 

(c) boleh susut nilai dalam tempoh masa yang singkat; atau 

(d) penjagaannya melibatkan perbelanjaan yang tidak munasabah dan kesusahan, 

dia boleh mengarahkan kelengkapan, peranti, perkakasan, bahan, atau benda lain 

atau apa-apa bekas, bungkusan atau pengangkut itu dimusnahkan atau selainnya 

dilupuskan dengan apa-apa cara yang difikirkan patut oleh Pihak Berkuasa Air Negeri, 

dan hasil penjualan, jika ada, hendaklah disimpan sehingga selesai prosiding jenayah 

itu.  

(4) Pemunya kelengkapan, peranti, perkakasan, bahan, buku rekod, akaun, dokumen atau 

benda lain atau apa-apa bekas, bungkusan atau pengangkut yang telah disita di bawah 

subseskyen (1) hendaklah membayar apa-apa jumlah wang yang difikirkan munasabah oleh 

Pihak Berkuasa Air Negeri untuk menampung perbelanjaan berkaitan dengan pemindahan ke 

tempat penahanan dan melainkan jika wang itu dibayar dalam tempoh yang dinyatakan 

kelengkapan, peranti, perkakasan, bahan, buku rekod, akaun, dokumen atau benda lain atau 

apa-apa bekas, bungkusan atau pengangkut itu hendaklah terlucut hak. 

 

Kuasa untuk mengelak premis 

37H. (1) Jika atas sebab sifat, saiz atau jumlahnya, tidak boleh dilaksanakan pengalihan mana-

mana kelengkapan, peranti, perkakasan, bahan, buku, rekod, akaun, dokumen atau benda lain 

atau mana-mana bekas, bungkusan atau pengangkut yang telah disita di dalam atau di mana-

mana premis, pegawai diberi kuasa hendaklah, dengan apa-apa cara, mengelak premis yang 

daripadanya kelengkapan, peranti, perkakasan, bahan, buku, rekod, akaun, dokumen atau 

benda lain atau bekas, bungkusan atau pengangkut itu dijumpai. 

(2) Mana-mana orang yang, tanpa kuasa yang sah, memecah, mengganggu atau merosakkan 

lak yang disebut di dalam subseksyen (1) atau mengalih mana-mana kelengkapan, peranti, 

perkakasan, bahan, buku, rekod, akaun, dokumen atau benda lain atau mana-mana bekas, 

bungkusan atau pengangkut yang disita yang berlak atau cuba untuk berbuat sedemikian, 

melakukan suatu kesalahan dan apabila disabitkan, boleh didenda tidak melebihi dua ratus 

ribu ringgit atau dipenjarakan bagi tempoh tidak melebihi dua tahun atau kedua-duanya. 

 

Capaian kepada data berkomputer 

37I. (1) Seseorang pegawai diberi kuasa yang menjalankan suatu penggeledahan di bawah 

Enakmen ini hendaklah diberi capaian kepada data berkomputer sama ada yang disimpan 

dalam suatu computer atau selainnya. 

(2) Bagi maksud seksyen ini, “capaian” termasuk diberikan kata laluan, kod penyulitan, kod 

penyahsulitan, perisian atau perkakasan atau apa-apa cara lain yang diperlukan untuk 

membolehkan pemahaman data berkomputer. 

 

Senarai benda yang disita 

37J. (1) Jika apa-apa penyitaan dibuat di bawah Enakmen ini, pegawai diberi kuasa yang 

membuat penyitaan hendaklah menyediakan suatu senarai kelengkapan, peranti, perkakasan, 

bahan, buku, rekod, akaun, dokumen atau benda lain atau bekas, bungkusan atau pengangkut 

yang disita dan tempat di mana kelengkapan, peranti, perkakasan, bahan, buku, rekod, akaun, 

dokumen atau benda lain itu atau bekas, bungkusan atau pengangkut itu dijumpai dan 

hendaklah menandatangani senarai itu. 

(2) Senarai yang disediakan mengikut subseksyen (1) hendaklah diserahkan serta-merta 

kepada penghuni premis di mana kelengkapan, peranti, perkakasan, bahan, buku, rekod, 

akaun, dokumen atau benda lain itu atau bekas, bungkusan atau pengangkut yang disita itu 

dijumpai. 

(3) Jika penyitaan itu dibuat di dalam atau dari mana-mana premis yang tidak diduduki, 

pegawai diberi kuasa hendaklah bila-bila mungkin menampalkan senarai benda yang disita itu 

supaya mudah dilihat di atau pada premis itu. 

         

Kuasa untuk mengkehendaki kehadiran orang yang mempunyai pengetahuan tentang kes 

37K. (1) Seorang pegawai diberi kuasa yang menjalankan penyiasatan di bawah Enakmen ini 

boleh, melalui arahan bertulis, mengkehendaki kehadiran di hadapannya mana-mana orang 

yang pada pendapat pegawai diberi kuasa itu mempunyai pengetahuan tentang fakta dan hal 

keadaan kes itu, dan orang itu hendaklah hadir sebagaimana yang dikehendaki sedemikian. 

(2) Jika orang itu enggan atau tidak hadir sebagaimana yang dikehendaki sedemikian, pegawai 

diberi kuasa itu boleh melaporkan keengganan atau ketidakhadiran itu kepada mahkamah 

yang hendaklah suatu saman untuk memastikan ketidakhadiran orang itu sebagaimana yang 

dikehendaki oleh arahan yang dibuat di bawah subseksyen (1). 

Pemeriksaan orang yang mempunyai pengetahuan tentang kes 

37L. (1) Seorang pegawai diberi kuasa yang menjalankan suatu penyiasatan di bawah Enakmen 

ini boleh memeriksa secara lisan mana-mana orang yang dikatakan mempunyai pengetahuan 

tentang fakta dan hal keadaan kes itu. 

(2) Orang itu adalah terikat untuk menjawab semua soalan yang berhubungan dengan kes yang 

diajukan kepadanya oleh pegawai diberi kuasa itu, tetapi orang itu boleh enggan menjawab 

mana-mana soalan yang jawapannya berkecenderungan mendedahkannya kepada 

pertuduhan jenayah atau penalti atau perlucuthakan. 

(3) Seorang yang membuat suatu penyataan dibawah seksyen ini adalah terikat di sisi undang-

undang untuk menyatakan yang benar, sama ada penyataan itu dibuat secara keseluruhannya 

atau sebahagiannya dalam menjawab soalan atau tidak. 

(4) Pegawai diberi kuasa yang memeriksa seseorang di bawah subseksyen (1) hendaklah 

terlebih dahulu memaklumkan orang itu mengenai peruntukan dalam subseksyen (2) dan (3). 

(5) Sesuatu penyataan yang dibuat oleh mana-mana orang dibawah seksyen ini hendaklah, 

bila-bila mungkin, diubah ke dalam bentuk bertulis dan ditandatangani oleh orang yang 

membuatnya atau dilekatkan cap ibu jarinya, mengikut mana-mana yang berkenaan, selepas 

pernyataan itu dibacakan kepadanya dalam bahasa yang dibuatnya dan selepas dia diberi 

peluang untuk membuat apa-apa pembetulan yang dia mahu. 

 

Kebolehterimaan pernyataan sebagai keterangan 

37M. (1) Kecuali sebagaimana yang diperuntukkan dalam seksyen ini, tiada pernyataan yang 

dibuat oleh mana-mana orang kepada seorang pegawai diberi kuasa dalam penjalanan suatu 

penyiasatan di bawah Enakmen ini boleh digunakan sebagai keterangan. 

(2) Apabila mana-mana saksi dipanggil bagi pihak pendakwaan atau pembelaan, selain 

tertuduh, mahkamah hendaklah, atas permintaan tertuduh atau pendakwa, merujuk kepada 

apa-apa pernyataan yang dibuat oleh saksi itu kepada pegawai diberi kuasa dalam penjalanan 

penyiasatan di bawah Enakmen ini dan boleh kemudian, jika difikirkan patut oleh mahkamah 

demi kepentingan keadilan, mengarahkan supaya tertuduh diberikan suatu salinan pernyataan  

itu dan pernyataan itu boleh digunakan untuk mencabar kebolehpercayaan saksi itu mengikut 

cara yang diperuntukkan oleh Akta Keterangan 1950 [Akta 56]. 

(3) Jika tertuduh telah membuat suatu pernyataan semasa penjalanan suatu penyiasatan, 

pernyataan itu boleh diterima sebagai keterangan untuk menyokong pembelaannya semasa 

penjalanan perbicaraan. 

(4) Tiada apa jua dalam seksyen ini boleh disifatkan terpakai bagi apa-apa pernyataan yang 

dibuat dalam penjalanan perbarisan cam atau terangkum dalam seksyen 27 atau perenggan 

32(1)(a),(i) dan (j) Akta Keterangan 1950 [Akta 56]. 

(5) Apabila mana-mana orang dipertuduh atas apa-apa kesalahan yang berhubung dengan – 

 (a) pembuatan; atau 

 (b) kandungan, 

apa-apa pernyataan yang dibuat olehnya kepada pegawai diberi kuasa dalam penjalanan suatu 

penyiasatan yang dibuat di bawah Enakmen ini, pernyataan itu boleh digunakan sebagai 

keterangan dalam kes pendakwaan. 

 

Perlucuthakan atau pelepasan kelengkapan, peranti, dsb.,yang disita 

37N. (1) Apa-apa kelengkapan, peranti, perkakasan, bahan, buku, rekod, akaun, dokumen atau 

benda lain atau apa-apa bekas, bungkusan atau pengangkut yang disita dalam menjalankan 

mana-mana kuasa yang diberikan oleh Enakmen ini boleh dilucuthakkan. 

(2) Suatu perintah bagi pelucuthakan apa-apa kelengkapan, peranti, perkakasan, bahan, buku, 

rekod, akaun, dokumen atau benda lain atau apa-apa bekas, bungkusan atau pengangkut 

hendaklah dibuat jika dibuktikan sehingga mahkamah berpuas hati bahawa suatu kesalahan 

di bawah Enakmen ini telah dilakukan dan bahawa kelengkapan, peranti, perkakasan, bahan, 

buku, rekod, akaun, dokumen atau benda lain itu atau bekas, bungkusan atau pengangkut itu 

merupakan hal perkara bagi atau telah digunakan dalam melakukan kesalahan itu, walaupun 

tiada orang telah disabitkan atas kesalahan itu. 

(3) Jika tiada pendakwaan berkenaan dengan apa-apa kelengkapan, peranti, perkakasan, 

bahan, buku, rekod, akaun, dokumen atau benda lain atau apa-apa bekas, bungkusan, atau 

pengangkut yang disita di bawah Enakmen ini, kelengkapan, peranti, perkakasan, bahan, buku, 

rekod, akaun, dokumen atau benda lain atau bekas, bungkusan, atau pengangkut itu 

hendaklah diambil dan disifatkan terlucut hak apabila tamat tempoh satu bulan kalendar dari 

tarikh penyampaian notis ke alamat terakhir diketahui orang yang daripadanya kelengkapan, 

peranti, perkakasan, bahan, buku, rekod, akaun, dokumen atau benda lain itu atau bekas, 

bungkusan, atau pengangkut disita yang menyatakan bahawa tiada pendakwaan berkenaan 

dengan kelengkapan, peranti, perkakasan, bahan, buku, rekod, akaun, dokumen atau benda 

lain itu atau bekas, bungkusan, atau pengangkut itu melainkan jika sebelum tamat tempoh itu 

suatu tuntutan baginya telah dibuat mengikut cara yang dinyatakan dalam subseksyen 

(5),(6),(7) dan (8). 

(4) Jika tiada tuntutan dibuat di bawah subseksyen (5) dalam masa satu bulan kalendar dari 

tarikh penyampaian notis yang disebut dalam subseksyen (3), kelengkapan, peranti, 

perkakasan, bahan, buku, rekod, akaun, dokumen atau benda lain atau bekas, bungkusan, atau 

pengangkut yang disita di bawah Enakmen ini hendaklah diambil dan disifatkan dilucuthakkan 

apabila habis tempoh itu. 

(5) Mana-mana orang yang menegaskan bahawa dia ialah pemilik kelengkapan, peranti, 

perkakasan, bahan, buku, rekod, akaun, dokumen atau benda lain atau bekas, bungkusan, atau 

pengangkut yang disebut dalam subseksyen (3) dan bahawa ia tidak boleh dilucuthakkan boleh 

dengan sendiri atau melalui ejennya yang diberi kuasa secara bertulis, memberikan notis 

bertulis kepada pegawai diberi kuasa yang dalam milikannya kelengkapan, peranti, 

perkakasan, bahan, buku, rekod, akaun, dokumen atau benda lain itu atau bekas, bungkusan 

atau pengangkut itu dipegang  bahawa dia menuntut kelengkapan, peranti, perkakasan, 

bahan, buku, rekod, akaun, dokumen atau benda lain itu atau bekas, bungkusan, atau 

pengangkut itu. 

 

(6) Apabila notis yang disebut dalam subseksyen (5) diterima, pegawai diberi kuasa itu 

hendaklah merujukkan tuntutan itu kepada seorang Majistret. 

 

(7) Majistret yang kepadanya sesuatu perkara dirujukkan di bawah subseksyen (6) hendaklah 

mengeluarkan suatu saman yang mengkehendaki – 

(a) orang yang menegaskan bahawa dia ialah pemilik kelengkapan, peranti, 

perkakasan, bahan, buku, rekod, akaun, dokumen atau benda lain itu atau bekas, 

bungkusan, atau pengangkut itu; dan 

(b) orang yang daripadanya kelengkapan, peranti, perkakasan, bahan, buku, rekod, 

akaun, dokumen atau benda lain itu atau bekas, bungkusan, atau pengangkut disita, 

hadir di hadapannya, dan apabila mereka hadir atau apabila mereka tidak hadir, setelah 

dibuktikan bahawa saman itu telah disampaikan dengan sewajarnya, Majistret itu hendaklah 

meneruskan pemeriksaan perkara itu. 

 

(8) Jika dibuktikan bahawa suatu kesalahan di bawah Enakmen ini atau mana-mana peraturan-

peraturan yang dibuat di bawah Enakmen ini telah dilakukan dan bahawa kelengkapan, 

peranti, perkakasan, bahan, buku, rekod, akaun, dokumen atau benda lain itu atau bekas, 

bungkusan, atau pengangkut itu merupakan hal perkara bagi atau telah digunakan dalam 

pelakuan kesalahan itu, maka Majistret itu hendaklah memerintahkan supaya kelengkapan, 

peranti, perkakasan, bahan, buku, rekod, akaun, dokumen atau benda lain itu atau bekas, 

bungkusan, atau pengangkut itu dilucuthakkan, dan hendaklah, jika tiada bukti sedemikian, 

memerintahkan pelepasannya. 

 

(9) Mana-mana kelengkapan, peranti, perkakasan, bahan, buku, rekod, akaun, dokumen atau 

benda lain atau mana-mana bekas, bungkusan, atau pengangkut yang dilucuthakkan atau 

disifatkan dilucuthakkan hendaklah diserahkan kepada Pihak Berkuasa Air Negeri dan 

hendaklah dilupuskan mengikut apa-apa cara yang difikirkan patut oleh Pihak Berkuasa Air 

Negeri. 

Kos memegang kelengkapan, peranti, dsb., yang disita 

37O. Jika apa-apa kelengkapan, peranti, perkakasan, bahan, buku, rekod, akaun, dokumen 

atau benda lain atau apa-apa bekas, bungkusan, atau pengangkut disita di bawah Enakmen ini 

dipegang dalam jagaan Pihak  Berkuasa Air Negeri sementara menunggu penyelesaian apa-

apa prosiding berkenaan dengan suatu kesalahan di bawah Enakmen ini atau mana-mana 

peraturan-peraturan yang dibuat di bawah Enakmen ini, kos untuk memegangnya dalam 

jagaan hendaklah, sekiranya mana-mana orang didapati telah melakukan suatu kesalahan, 

menjadi hutang yang kena dibayar oleh orang itu kepada Kerajaan dan hendaklah didapatkan 

dengan sewajarnya. 

 

Tiada kos atau ganti rugi yang berbangkit daripada penyitaan boleh didapatkan 

37P. Jika seorang pun boleh, dalam apa-apa prosiding di hadapan mana-mana mahkamah 

berkenaan dengan apa-apa kelengkapan, peranti, perkakasan, bahan, buku, rekod, akaun, 

dokumen atau benda lain atau apa-apa bekas, bungkusan, atau pengangkut yang disita pada 

menjalankan atau yang berupa sebagai menjalankan mana-mana kuasa yang diberikan di 

bawah Enakmen ini atau mana-mana peraturan-peraturan yang dibuat di bawah Enakmen ini, 

berhak kepada kos prosiding itu atau apa-apa ganti rugi atau relief lain melainkan jika 

penyitaan itu dibuat tanpa sebab yang munasabah. 

 

Menghalang, dsb.,pegawai 

37Q. Mana-mana orang yang – 

(a) dengan apa-apa cara mengamang, menggalang atau menghalang pegawai diberi 

kuasa dalam pelaksanaan kewajipannya di bawah Enakmen ini atau mana-mana 

peraturan-peraturan yang dibuat di bawah Enakmen ini; atau 

(b) gagal memberikan kemudahan atau bantuan yang munasabah kepada mana-

mana pegawai diberi kuasa dalam pelaksanaan kewajipannya dibawah Enakmen 

ini atau mana-mana peraturan-peraturan yang dibuat di bawah Enakmen ini, 

melakukan suatu kesalahan dan apabila disabitkan, boleh didenda tidak melebihi tiga ratus 

ribu ringgit atau dipenjarakan bagi tempoh tidak melebihi tiga tahun atau kedua-duanya. 

 

Pegawai diberi kuasa boleh mendapatkan bantuan untuk memeriksa benda yang 

berhubungan dengan kesalahan 

37R. Seseorang pegawai diberi kuasa boleh mendapatkan bantuan daripada mana-mana 

orang yang mempunyai kelayakan yang perlu untuk memeriksa kelengkapan, peranti, 

perkakasan, bahan, buku, rekod, akaun, dokumen atau benda lain yang disita atau ditahan di 

bawah Enakmen ini bagi maksud sesuatu penyiasatan di bawah Enakmen ini. 

Kuasa untuk memasuki, menyita dan menangkap 

38.(1) Jika Pihak Berkuasa Air Negeri mempunyai sebab untuk mempercayai bahawa 

seseorang telah melakukan suatu kesalahan di bawah Enakmen ini, Pihak Berkuasa Air Negeri 

boleh tanpa waran – 

(a) menangkap mana-mana orang yang Pihak Berkuasa Air Negeri mempunyai sebab 

untuk mempercayai telah melakukan suatu kesalahan di bawah Enakmen ini; 

 

(b) masuk dan menggeledah mana-mana tanah, kemudahan, premis atau tempat yang 

Pihak Berkuasa Air Negeri mempunyai sebab untuk mempercayai bahawa kesalahan 

di bawah Enakmen ini telah dilakukan; 

 

(c) mengambil contoh air yang didapati di mana-mana sistem bekalan air; 

 

(d) mengambil gambar, video, rakaman audio atau membuat lakaran premis atau apa-

apa barang pada premis itu; 

 

(e) menyita apa-apa peralatan, dokumen, perlengkapan, atau apa-apa kenderaan yang 

Pihak Berkuasa Air Negeri mempunyai sebab untuk mempercayai telah digunakan 

dalam pelakuan apa-apa kesalahan atau berhubung dengan apa-apa kesalahan yang 

telah dilakukan di bawah Enakmen ini; dan 

 

(f) menyita apa-apa bahan letupan, bebalang letupan, bahan beracun semulajadi, 

bahan kimia beracun, atau bahan cemar. 

 

(2) Dalam melaksanakan apa-apa penyitaan di bawah subseksyen (1), Pihak Berkuasa Air 

Negeri boleh menggunakan apa-apa kekerasan yang semunasabahnya perlu. 

(3) Seseorang yang ditangkap di bawah subseksyen (1), hendaklah dibawa ke balai polis dalam 

tempoh dua puluh empat jam dan laporan polis dibuat. 

(4) Pihak Berkuasa Air Negeri hendaklah mengemukakan apa-apa jua yang disita di bawah 

Enakmen ini ke hadapan Mahkamah Magistret dalam tempoh dua puluh empat jam dari masa 

penyitaan. 

 

Senarai geledah 

39.(1) Pihak Berkuasa Air Negeri hendaklah menyediakan senarai geledah barang atau 

dokumen yang disita di bawah Enakmen ini dan dengan segera menandatangani senarai 

geledah itu. 

(2) Pihak Berkuasa Air Negeri hendaklah meminta orang yang daripadanya barang atau 

dokumen telah disita untuk memperakui senarai geledah itu. Jika mana-mana orang enggan 

untuk memperakui senarai geledah tersebut, Pihak Berkuasa Air Negeri hendaklah membuat 

komen pada senarai geledah mengenai keengganan itu. 

Kuasa untuk menyiasat 

40. Pihak Berkuasa Air Negeri boleh memakai peruntukan Kanun Tatacara Jenayah [Akta 593] 

bagi maksud penyiasatan. 

 

Kuasa untuk mengkehendaki kehadiran saksi 

41.(1) Pihak Berkuasa Air Negeri dalam membuat penyiasatan bagi apa-apa kesalahan di 

bawah Enakmen ini, boleh dengan perintah bertulis, mengkehendaki mana-mana orang untuk 

hadir di hadapan Pihak Berkuasa Air Negeri bagi maksud penyiasatan. 

(2) Mana-mana orang yang enggan untuk mematuhi peruntukan dalam subseksyen (1) 

melakukan suatu kesalahan. 

 

Pemeriksaan saksi 

42.(1) Pihak Berkuasa Air Negeri dalam membuat penyiasatan di bawah Enakmen ini, boleh 

memeriksa secara lisan mana-mana orang yang sepatutnya mengetahui tentang fakta dan hal 

keadaan kes itu dan hendaklah membuat secara bertulis apa-apa pernyataan yang dibuat oleh 

orang yang diperiksa itu. 

(2) Sebelum pemeriksaan lisan dibuat di bawah subseksyen (1), jika orang yang diperiksa 

adalah seorang saksi, dia hendaklah diberi amaran mengikut cara-cara berikut – 

(a) bahawa dia adalah terikat untuk menjawab semua soalan yang berhubungan 

dengan kes itu yang diajukan kepadanya oleh pegawai itu dan dia adalah terikat di sisi 

undang-undang untuk menyatakan kebenaran, sama ada atau tidak pernyataan itu 

dibuat kesemuanya atau sebahagiannya pada menjawab soalan itu; dan 

(b) bahawa dia boleh enggan untuk menjawab apa-apa soalan yang mempunyai 

kecenderungan untuk mendedahkannya kepada pertuduhan jenayah atau penalti 

atau perlucuthakkan. 

(3) Apa-apa pernyataan yang dibuat di bawah subseksyen (1) hendaklah dibuat secara bertulis. 

Pernyataan tersebut hendaklah dibacakan kepadanya dalam bahasa yang mana pernyataan 

tersebut telah direkodkan selepas dia diberi peluang untuk membuat apa-apa pembetulan 

sebagaimana yang dia kehendaki. Selepas itu, orang itu hendaklah menandatangani 

pernyataan itu atau membubuh cap jarinya mengikut mana-mana yang berkenaan. Pegawai 

yang merekod hendaklah juga membubuh tandatangannya pada pernyataan tersebut. 

 

Penerimaan pernyataan dalam keterangan 

43. Jika mana-mana orang yang didakwa dengan apa- apa kesalahan di bawah Enakmen ini, 

pernyataannya hendaklah direkodkan mengikut amaran yang diberikan di bawah seksyen 113 

Kanun Tatacara Jenayah [Akta 593]. 

Pelupusan barang sitaan 

44. Pihak Berkuasa Air Negeri boleh melupuskan dengan cara yang Pihak Berkuasa Air Negeri 

sifatkan wajar, apa-apa barang yang disita di bawah Enakmen ini. 

 

Penyitaan dan perlucuthakkan kendaraan, kelengkapan atau barang 

45.(1) Jika apa-apa kenderaan, kelengkapan atau barang disita di bawah Enakmen ini dan tidak 

ada pendakwaan berkenaan dengannya, kenderaan, kelengkapan atau barang itu hendaklah 

ditahan bagi tempoh satu bulan dari tarikh penyitaan itu dan pada akhir tempoh itu, 

kenderaan, kelengkapan atau barang itu hendaklah disifatkan sebagai dilucut hak, melainkan 

tuntutan bertulis padanya diterima dalam tempoh tersebut. 

(2) Walaupun tiada pendakwaan di bawah subseksyen (1), jika apa-apa tuntutan bertulis 

dibuat dalam tempoh satu bulan, Pihak Berkuasa Bekalan Air hendaklah merujuk kes itu ke 

Mahkamah untuk pelupusan.Mahkamah boleh memerintahkan penyitaan bagi kenderaan, 

kelengkapan atau barang yang disita itu jika didapati telah digunakan dalam pelakuan suatu 

kesalahan. 

 

Pemulangan sementara kenderaan, kelengkapan atau barang yang disita 

46.(1) Jika apa-apa kenderaan, kelengkapan atau barang disita di bawah Enakmen ini, 

sementara menunggu penyiasatan atau pendakwaan selesai, Pihak Berkuasa Air Negeri boleh 

memulangkan secara sementara kenderaan, kelengkapan atau barang itu kepada pemunya 

baginya atau kepada orang yang daripadanya milikan, jagaan atau kawalan telah disita, 

tertakluk kepada apa-apa terma dan syarat (termasuk penggantungan lesen yang dikeluarkan 

di bawah Enakmen ini) sebagaimana yang boleh dikenakan oleh Pihak Berkuasa Air Negeri, 

dan peruntukan jaminan yang mencukupi.  

(2) Walau apa pun subsekyen (1), jaminan yang dikemukakan di bawahmya hendaklah tidak 

kurang daripada jumlah nilai kenderaan, kelengkapan atau barang itu. 

 

Pendedahan surat kuasa 

47. Mana-mana pegawai yang diberi kuasa di bawah Enakmen ini semasa menjalankan kuasa, 

fungsi dan tugas hendaklah apabila diminta mengemukakan surat kuasa yang dikeluarkan oleh 

Pihak Berkuasa Air Negeri. 

 

Seksyen 48 dimansuhkan.  

BAHAGIAN VIII 

KESALAHAN, PENALTI DAN GANTI RUGI 

  

Mencederakan sistem bekalan air, salah guna, dsb 

49. Mana-mana orang yang – 

(a) dengan sengaja atau cuai membinasakan atau menyebabkan kebinasaan apa-apa 

pembuluh, takungan, tangka, pam, telaga, paip, injap, meter atau bahagian apa-apa 

sistem bekalan air yang dipunyai atau di bawah pengurusan atau pengawalan Pihak 

Berkuasa Air Negeri; 

(b) mengumbah, mengambil, melencongkan yang menyalahi undang-undang atau 

mengambil air dari mana-mana sistem bekalan air atau sebahagian daripadanya yang 

dipunyai atau di bawah pengurusan atau pengawalan Pihak Berkuasa Air Negeri yang 

daripadanya air itu dibekalkan ke mana-mana sistem bekalan air melainkan 

dibenarkan selainnya di bawah mana-mana undang-undang bertulis yang lain; 

(c) mandi, mengotorkan atau membuang sampah sarap atau haiwan, mati atau hidup, 

ke dalam mana-mana sistem bekalan air atau bahagian daripadanya; 

(d) dengan sengaja atau cuai meletakkan atau membenarkan untuk diletakkan apa-

apa tanah, bahan atau cecair dengan apa-apa cara atau di mana-mana tempat ke 

dalam mana-mana sistem bekalan air atau bahagian daripadanya; 

(e) dengan sengaja atau cuai menyalahgunakan atau membazirkan atau 

membenarkan untuk disalahgunakan atau dibazirkan apa-apa air yang dibekalkan dari 

mana-mana sistem bekalan air sama ada melalui pili awam atau pili bomba; 

(f) dimansuhkan; 

(g) dimansuhkan; 

Melakukan suatu kesalahan dan apabila disabitkan, boleh dedenda tidak melebihi satu ratus 

ribu ringgit atau dipenjarakan bagi tempoh tidak melebihi satu tahun atau kedua-duanya dan 

bagi kesalahan yang berterusan didenda tidak melebihi satu ribu ringgit bagi setiap hari atau 

sebahagian daripadanya yang kesalahan itu berterusan. 

 

Penyambungan paip perkhidmatan yang menyalahi undang-undang dan kesalahan 

berterusan 

50. Apa-apa penyambungan paip perkhidmatan ke sesalur utama atau ke paip perkhidmatan 

yang lain yang menyalahi undang-undang yang memberi kemudahan kepada premis lain, 

hendaklah dianggap sehingga dibuktikan sebaliknya bahawa penyambungan yang menyalahi 

undang-undang itu dibuat oleh pemunya atau penghuni premis pertama yang disebutkan, 

melakukan suatu kesalahan dan apabila disabitkan, boleh didenda tidak melebihi satu ratus 

ribu ringgit atau dipenjarakan bagi tempoh tidak melebihi satu tahun atau kedua-duanya dan 

bagi setiap hari kesalahan itu berterusan adalah kesalahan yang berasingan. 

Pencemaran 

51. Mana-mana orang yang mencemar air dalam sistem bekalan air dengan – 

(a) meletakkan atau membenarkan untuk diletakkan apa-apa tanah, bahan atau cecair 

dengan apa-apa cara atau di mana-mana tempat yang boleh dihanyutkan, jatuh atau 

dibawa ke dalam kerja air; 

(b) membasuh atau mandi, atau membuang ke dalam apa-apa bahagian kerja air; atau  

(c) membuang atau menyebabkan masuk kepadanya apa-apa haiwan, mati atau 

hidup, 

melakukan suatu kesalahan dan apabila disabitkan, boleh didenda tidak melebihi tiga 

ratus ribu ringgit atau dipenjarakan bagi tempoh tidak melebihi tiga tahun atau kedua-

duanya. 

 

Mengganggu meter 

52. (1) Mana-mana pengguna yang – 

(a) menyebabkan atau membenarkan untuk diubah atau diganggu, mana-

mana paip bekalan dengan niat untuk mengelakkan sukatan air yang tepat; 

(b) dengan sengaja atau cuai mengganggu atau membinasakan atau 

merosakkan mana-mana meter; 

(c) mengubah indeks mana-mana meter yang dipunyai oleh Pihak Berkuasa 

Air Negeri yang digunakan bagi menyukat air yang dibekalkan oleh Pihak 

Berkuasa Air Negeri; atau 

(d) menghalang mana-mana meter yang dipunyai Pihak Berkuasa Air Negeri 

daripada merekodkan dengan betul kuantiti air yang dibekalkan, melakukan 

suatu kesalahan dan apabila disabitkan, boleh didenda tidak melebihi lima 

puluh ribu ringgit atau dipenjarakan bagi tempoh tidak melebihi enam bulan 

atau kedua-duanya. 

(2) Mana-mana paip bekalan yang diubah sedemikian atau mana-mana meter yang 

diganggu, diubah atau dibinasakan sedemikian tidak akan diganti atau dibaiki oleh 

Pihak Berkuasa Air Negeri melainkan jika kos yang ditanggung bagi penggantian atau 

pembaikan itu telah dibayar kepada Pihak Berkuasa Air Negeri. 

 

Penyambungan semula yang menyalahi undang-undang dan kesalahan berterusan 

53. Mana-mana pengguna yang bekalan airnya dipotong oleh Pihak Berkuasa Air 

Negeri dan didapati bahawa bekalan itu telah disambung semula dengan menyalahi 

undang-undang, pengguna hendaklah disifatkan, sehingga dibuktikan sebaliknya, 

melakukan suatu kesalahan dan apabila disabitkan boleh didenda tidak melebihi satu 

ratus ribu ringgit atau dipenjarakan bagi tempoh tidak melebihi satu tahun atau 

kedua-duanya dan bagi setiap hari kesalahan itu berterusan adalah kesalahan yang 

berasingan. 

Kesalahan yang berhubungan dengan penggunaan air yang dibekalkan 

54.(1) Mana-mana pengguna yang – 

(a) mempunyai kontrak dengan Pihak Berkuasa Air Negeri bagi pembekalan 

air membenarkan atau menyebabkan air itu dibawa atau disalurkan atau 

digunakan di luar apa-apa premis bagi maksud selain daripada maksud 

kontrak itu (pemadaman api di-kecualikan); atau 

(b) dengan sengaja atau cuai menyalahgunakan atau membazirkan atau 

menyebabkan atau membenarkan untuk disalahgunakan atau dibazirkan apa-

apa air yang dibekalkan ke premisnya; atau 

(c) bersetuju menggunakan air yang dibekalkan bagi tujuan tertentu sahaja 

tetapi menggunakan atau menyebabkan atau membenarkan penggunaan air 

untuk tujuan yang berlainan (pemadaman api dikecualikan), melakukan suatu 

kesalahan dan apabila disabitkan boleh didenda tidak melebihi satu ratus ribu 

ringgit. 

(2) Tiada apa-apa jua dalam seksyen ini boleh menjejaskan hak Pihak Berkuasa Air 

Negeri untuk memotong bekalan air dari premis pengguna yang semunasabahnya 

disyaki melakukan apa-apa kesalahan dalam subsekyen (1) dan Pihak Berkuasa Air 

Negeri adalah tidak bertanggungan bagi apa-apa kerugian atau kerosakan kepada 

mana-mana orang atau harta akibat pemotongan itu. 

Seksyen 55 dimansuhkan. 

 

Mengubah perkhidmatan 

56. Mana-mana pengguna yang mengubah atau menyebabkan atau membenarkan 

untuk diubah apa-apa sistem kerja paip untuk membolehkan pengguna mendapat 

bekalan air yang lebih seperti yang ditetapkan oleh peraturan yang dibuat di bawah 

Enakmen ini, melakukan suatu kesalahan dan apabila disabitkan boleh didenda tidak 

melebihi lima puluh ribu ringgit atau dipenjarakan bagi tempoh tidak melebihi enam 

bulan atau kedua-duanya. 

 

Pengambilan air yang menyalahi undang-undang daripada pili bomba 

57. Mana-mana orang yang mengambil air daripada apa-apa pili bomba tanpa 

kelulusan bertulis Pihak Berkuasa Air Negeri, melainkan bagi pemadaman api, 

melakukan suatu kesalahan dan apabila disabitkan boleh didenda tidak melebihi lima 

puluh ribu ringgit atau dipenjarakan bagi tempoh enam bulan atau kedua-duanya. 

Kegagalan untuk melaporkan kerosakan 

58. Mana-mana orang yang abai atau gagal untuk melaporkan kerosakan kepada Pihak 

Berkuasa Air Negeri mengenai paip penghubung atau bahagian daripadanya yang 

rosak yang menyebabkan atau mungkin menyebabkan kontaminasi atau pembaziran 

air, melakukan suatu kesalahan dan apabila disabitkan boleh didenda tidak melebihi 

sepuluh ribu ringgit. 

 

Kegagalan untuk membaiki kerosakan 

59. Mana-mana orang yang abai atau gagal untuk membersihkan halangan atau 

membaiki apa-apa kerosakan yang boleh menyebabkan atau mungkin menyebabkan 

pencemaran, pembaziran, penggunaan yang berlebihan atau sekatan air di mana-

mana bahagian paip perkhidmatan (selain daripada paip penghubung), paip 

pengagihan atau lengkapan air dalam atau pada premis melakukan suatu kesalahan 

dan apabila disabitkan boleh didenda tidak melebihi lima puluh ribu ringgit. 

 

Menyebabkan kerugian dengan sengaja 

60. Mana-mana orang yang dengan sengaja menyebabkan air yang dikenakan caj tidak 

boleh dikutip atau dikenakan bayaran melakukan suatu kesalahan dan apabila 

disabitkan boleh didenda tidak melebihi lima puluh ribu ringgit atau dipenjarakan bagi 

tempoh tidak melebihi enam bulan atau kedua-duanya. 

 

Merosakkan sistem bekalan air atau bahagian daripadanya 

61. Mana-mana orang yang merosakkan apa-apa injap, pili bomba atau apa-apa 

sistem bekalan air atau bahagian daripadanya melakukan suatu kesalahan dan apabila 

disabitkan boleh didenda tidak melebihi lima puluh ribu atau dipenjarakan bagi 

tempoh tidak melebihi enam bulan atau kedua-duanya. 

 

Ganti rugi bagi kerosakan 

62. Pihak Berkuasa Air Negeri boleh mendapatkan ganti rugi daripada mana-mana 

orang yang dengan sengaja atau cuai merosakkan atau menyebabkan untuk 

dirosakkan apa-apa meter, injap, pili bomba, pili awam, paip atau apa-apa sistem 

bekalan air yang dipunyai oleh Pihak Berkuasa Air Negeri. 

 

Kesalahan menggunakan bahan letupan atau bahan beracun 

63. Mana-mana orang yang berniat untuk melakukan kesalahan menggunakan apa-

apa  bahan letupan, bebalang letupan, bahan beracun semulajadi atau bahan kimia 

beracun dalam sistem bekalan air melakukan suatu kesalahan dan apabila disabitkan 

boleh didenda tidak melebihi lima ratus ribu ringgit atau dipenjarakan bagi tempoh 

tidak melebihi lima tahun atau kedua-duanya. 

Pelanggaran sekatan semasa kecemasan bekalan air 

64. Mana-mana pengguna yang melanggar atau gagal untuk mematuhi peruntukan 

seksyen 34 melakukan suatu kesalahan dan apabila disabitkan boleh didenda tidak 

melebihi satu ratus ribu ringgit atau dipenjarakan bagi tempoh tidak melebihi satu 

tahun atau kedua-duanya. 

 

Penalti kerana menghalang 

65. Seseorang yang pada bila-bila masa – 

(a) menggalang atau menghalang Pihak Berkuasa Air Negeri atau mana-mana 

orang yang diberi kuasa oleh Pihak Berkuasa Air Negeri atau tidak mematuhi 

mana-mana kehendak yang dibuat oleh Pihak Berkuasa Air Negeri dalam 

menjalankan kuasa, fungsi dan kewajipannya di bawah Enakmen ini; atau 

(b) mengalihkan atau memusnahkan apa-apa tanda yang didirikan bagi 

maksud menunjukkan paras air di dalam mana-mana alur air yang 

daripadanya air dibekalkan ke mana-mana sistem bekalan air, 

melakukan suatu kesalahan dan apabila disabitkan, boleh didenda tidak melebihi lima 

puluh ribu ringgit atau dipenjarakan bagi tempoh tidak melebihi enam bulan atau 

kedua-duanya. 

 

Penalti am 

66.(1) Mana-mana orang yang melakukan suatu kesalahan di bawah Enakmen ini atau 

mana-mana peraturan-peraturan yang dibuat di bawah Enakmen ini yang baginya 

tiada penalti diperuntukkan secara nyata apabila disabitkan, boleh didenda tidak 

melebihi satu ratus ribu ringgit atau dipenjarakan bagi tempoh tidak melebihi satu 

tahun atau kedua-duanya. 

(2) Mana-mana pertubuhan perbadanan yang melakukan suatu kesalahan di bawah 

Enakmen ini atau mana-mana peraturan-peraturan yang dibuat di bawah Enakmen ini 

yang baginya tiada penalti diperuntukkan secara nyata apabila disabitkan, boleh 

didenda tidak melebihi lima ratus ribu ringgit. 

 

Penalti bagi peraturan-peraturan 

66A. Peraturan-peraturan yang dibuat di bawah seksyen 72 atau mana-mana 

peraturan-peraturan lain yang dibuat di bawah Enakmen ini boleh memperuntukkan 

bagi apa-apa perbuatan atau peninggalan yang berlanggaran dengan peraturan-

peraturan, kaedah-kaedah atau perundangan subsidiari lain sebagai suatu kesalahan 

dan boleh memperuntukkan bagi penalti denda tidak melebihi tiga ratus ribu ringgit 

atau tempoh pemenjaraan tidak melebihi tiga tahun atau kedua-duanya. 

BAHAGIAN IX 

KUASA-KUASA MENTERI 

Kuasa Menteri untuk memberikan arahan 

67. Menteri boleh, dari semasa ke semasa, memberikan arahan yang bersifat am yang 

tidak tak konsisten dengan peruntukan Enakmen ini tentang pelaksanaan fungsi dan 

penjalanan kuasa Pihak Berkuasa Air Negeri di bawah Enakmen ini dan hendaklah 

menjadi kewajipan Pihak Berkuasa Air Negeri melaksanakan arahan-arahan itu. 

 

Kuasa untuk menubuhkan Lembaga 

68. (1) Menteri boleh menubuhkan Lembaga bagi maksud Enakmen ini dan perkara-

perkara yang berkaitan dengannya. 

(2) Penubuhan Lembaga hendaklah disiarkan dalam Warta. 

 

Kuasa yang membolehkan mana-mana agensi untuk mengambil alih tanggungjawab 

Pihak Berkuasa Air Negeri 

69. Menteri hendaklah mendapatkan keizinan Dewan Undangan Negeri bagi man-

mana agensi untuk mengambil alih tanggungjawab Pihak Berkuasa Air Negeri bagi 

suatu tempoh dan syarat-syarat yang boleh ditentukan oleh Menteri. 

 

Kelulusan Menteri untuk mewakilkan kuasa, fungsi dan tugas Pihak Berkuasa Air 

Negeri kepada Pihak Berkuasa Bekalan Air 

70. Pihak Berkuasa Air Negeri boleh, dengan kelulusan Menteri – 

 (a) memindah, menyerah hak atau mewakilkan apa-apa kuasa, fungsi dan  

tugas dan kewajipan; dan  

(b) memindah, memindah hak apa-apa asset alihnya atau menyewakan apa-

apa asset tak alihnya kepada mana-mana Pihak Berkuasa Bekalan Air. 

 

Kuasa khas dalam kecemasan 

71. (1) Menteri boleh, apabila berlaku apa-apa rusuhan industri, mogok, sekat masuk, 

bencana alam atau apa-apa kejadian lain yang menimbulkan  kecemasan, atau bagi 

kepentingan keselamatan awam, mengeluarkan perakuan mengikut Jadual Ketiga, 

memberikuasa kepada Pihak Berkuasa Negeri untuk – 

(a) menggantung lesen Pihak Berkuasa Bekalan Air, mengambil milikan 

pengusahaan  bekalan air dan mengendalikannya dengan apa-apa cara yang 

Pihak Berkuasa Air Negeri  fikirkan sesuai; atau     

(b) menarik balik sama ada sebahagian atau keseluruhan penggunaan mana-

mana pengusahaan bekalan air daripada Pihak Berkuasa Bekalan Air. 

(2) Jika Pihak Berkuasa Air Negeri mengambil milikan mana-mana pengusahaan 

bekalan air di bawah subseksyen (1), tiada ganti rugi boleh dibayar. 

 

Peraturan-peraturan 

72. Menteri boleh, selepas berunding dengan Pihak Berkuasa Air Negeri melalui 

perintah yang disiarkan dalam Warta, membuat apa-apa peraturan khusus atau 

umum bagi tujuan melaksanakan peruntukan-peruntukan Enakmen ini seperti – 

(a) bentuk semua notis yang dikehendaki untuk diberikan atau dihantar di  

bawah Enakmen ini, dan pengeluaran dan penyampaiannya; 

 (b) dimansuhkan; 

 (c) dimansuhkan; 

 (d) penjualan dan harga air; 

 (e) peruntukan air percuma kepada rumah-rumah ibadat dan pili bomba yang  

diluluskan;  

(f) pemasangan meter, kos sewa meter dan penentuan penggunaan di mana- 

mana premis; 

(g) pemberitahuan sekatan atau penggantungan bekalan air dan pemotongan 

atau penyambungan semula bekalan air daripada atau kepada pengguna; 

(h) pelesenan tukang paip dan pemasang sesalur; 

(i) memperuntukkan standard teknikal dan prestasi yang berikut: 

i. standard dan spesifikasi minimum yang hendak digunakan dalam 

mereka bentuk, membina, memasang, melindungi, 

mengendalikan dan menyenggarakan apa-apa sistem bekalan air; 

ii. pemasangan meter dan submeter atau sistem pemantauan 

berkenaan dengan penyambungan, pemotongan, penggunaan, 

penyenggaraan, pengesahan, pengujian dan pentauliahan meter 

dan submeter atau sistem pemantauan dan berkenaan dengan 

apa-apa perkara yang berkaitan; 

iii. kelayakan minimum yang kena dimiliki oleh orang sebelum orang 

itu boleh dibenarkan membina, memasang, menguji, 

mentauliahkan, mengendalikan, menyenggarakan atau 

menguruskan apa-apa sistem bekalan air; 

iv. spesifikasi berkaitan prestasi bagi pembangunan infrastruktur yang 

hendak diusahakan; 

v. retikulasi dalaman termasuk perpaipan dalaman dan penuras air; 

vi. penstandardan kelengkapan, peranti, perkakasan dan bahan yang 

digunakan bagi sistem bekalan air bagi maksud menyediakan 

perkhidmatan bekalan air;; 

(j) dimansuhkan; 

(k) pencegahan pembaziran dan larangan penjualan semula air; 

(l) pengambilan air daripada pili awam, pengawalseliaan atau sekatan bagi 

orang yang menggunakan atau berhasrat untuk menggunakan padanya, 

pengagihan, pencatuan atau sekatan bekalan yang boleh diambil 

daripadanya; 

(m) penggunaan air bagi tujuan bantuan kebakaran atau sistem pembentungan 

atau apa-apa sistem pembentungan awam; 

(n) pemeliharaan dan penggunaan air daripada kerja air; 

(o) pengawalseliaan, perlindungan dan pengawalan kerja-kerja mengempang 

dan perkara-perkara berkaitan dengannya; 

(p) pelesenan Pihak Berkuasa Bekalan Air, fi yang kena dibayar dan jaminan 

yang kena dikemukan bagi lesen itu; 

(q) dimansuhkan; 

(r) dimansuhkan; 

(s) pengawalan dan pencegahan kontaminasi dan pencemaran bekalan air; 

(t) kebenaran bagi sistem bekalan air alternatif;  

(u) dimansuhkan; 

(v) menetapkan caj atau kadar bagi sumbangan modal yang boleh dikenakan 

oleh Pihak Berkuasa Air Negeri bagi maksud menyambungkan suatu premis 

atau pembangunan ke sistem bekalan air Pihak Berkuasa Air Negeri; 

(w) menetapkan kesalahan yang boleh dikompaun dan borang yang hendak 

digunakan dan kaedah dan tatacara bagi pengkompaun kesalahan; 

(x) menetapkan fi dan caj yang boleh ditetapkan di bawah Enakmen ini; dan 

(y) menetapkan semua perkara lain yang perlu atau suai manfaat ditetapkan 

bagi menguatkuasakan Enakmen ini. 

 

 

72A. (1) Jika sesuatu pertubuhan perbadanan melakukan suatu kesalahan di bawah 

Enakmen ini atau mana-mana peraturan-peraturan yang dibuat di bawah Enakmen ini, 

seseorang yang pada masa pelakuan kesalahan itu ialah ketua pegawai eksekutif, ketua 

pegawai operasi, pengarah, pengurus, setiausaha atau pegawai serupa yang lain bagi 

pertubuhan perbadanan itu atau yang berupa bertindak atas mana-mana sifat 

sedemikian atau dengan apa-apa cara atau pada apa-apa takat bertanggungjawab bagi 

pengurusan apa-apa hal ehwal pertubuhan perbadanan itu atau yang membantu 

dalam pengurusan sedemikian – 

(a) boleh dipertuduh secara berasingan atau bersesama dengan prosiding 

yang sama bersekali dengan pertubuhan perbadanan itu; dan 

(b) jika pertubuhan perbadanan itu didapati telah melakukan kesalahan itu, 

hendaklah disifatkan telah melakukan kesalahan itu melainkan jika, 

  

dengan mengambil kira jenis fungsinya atas sifat itu dan segala hal keadaan, 

dia membuktikan – 

 

i. bahawa kesalahan itu telah dilakukan tanpa pengetahuan, 

persetujuan atau pembiarannya; dan 

ii. bahawa dia telah mengambil segala Llangkah yang munasabah  

dan menjalankan segala usaha yang wajar untuk menghalang 

pelakuan kesalahan itu. 

 

(2) Jika mana-mana orang boleh, di bawah Enakmen ini atau mana-mana peraturan-peraturan 

yang dibuat di bawah Enakmen ini, dikenakan apa-apa hukuman atau penalti bagi perbuatan, 

peninggalan, pengabaian atau keingkarannya, dia boleh dikenakan hukuman atau penalti yang 

sama bagi tiap-tiap perbuatan, peninggalan, pengabaian atau keingkaran mana-mana pekerja 

atau ejennya, atau pekerja kepada ejen itu, jika perbuatan, peninggalan, pengabaian atau 

keingkaran itu telah dilakukan – 

 (a) oleh pekerja orang itu dalam penjalanan pekerjaannya; 

 (b) oleh ejen itu semasa bertindak bagi pihak orang itu; atau 

 (c) oleh pekerja kepada ejen itu dalam penjalanan pekerjaannya dengan ejen itu atau  

selainnya bagi pihak ejen itu yang bertindak bagi pihak orang itu. 

   

Pengkompaunan kesalahan 

72B. (1) Pihak Berkuasa Air Negeri boleh mengkompaun apa-apa kesalahan yang dilakukan 

oleh mana-mana orang di bawah Enakmen ini atau mana-mana peraturan-peraturan yang 

dibuat di bawah Enakmen ini yang ditetapkan sebagai suatu kesalahan yang boleh dikompaun 

dengan membuat suatu tawaran bertulis kepada orang itu untuk mengkompaun kesalahan itu 

dengan membayar kepada Pihak Berkuasa Air Negeri suatu amaun wang yang tidak melebihi 

lima puluh peratus daripada amaun denda maksimum bagi kesalahan itu dalam masa yang 

dinyatakan dalam tawaran itu. 

(2) Suatu tawaran di bawah subseksyen (1) boleh dibuat pada bila-bila masa selepas kesalahan 

itu dilakukan, tetapi sebelum apa-apa pendakwaan baginya dimulakan. 

(3) Jika amaun yang dinyatakan dalam tawaran yang dibuat di bawah subseksyen (1) itu tidak 

dibayar dalam masa yang dinyatakan dalam tawaran itu atau dalam apa-apa tempoh yang 

dilanjutkan sebagaimana yang diberikan oleh Pihak Berkuasa Air Negeri, pendakwaan bagi 

kesalahan itu boleh dimulakan pada bila-bila masa selepas itu terhadap orang yang kepadanya 

tawaran itu dibuat. 

(4) Jika sesuatu kesalahan telah dikompaun di bawah subseksyen (1), tiada pendakwaan boleh 

dimulakan selepas itu berkenaan dengan kesalahan terhadap orang yang kepadanya tawaran  

untuk mengkompaun itu dibuat, dan apa-apa kelengkapan, peranti, perkakasan, bahan, buku, 

rekod, akaun, dokumen atau benda lain atau apa-apa bekas, bungkusan atau pengangkut yang 

disita yang berkaitan dengan kesalahan itu boleh dilepaskan oleh Pihak Berkuasa Air Negeri, 

tertakluk kepada apa-apa terma yang difikirkan patut oleh Pihak Berkuasa Air Negeri. 

BAHAGIAN X 

PELBAGAI 

 

Peletakhakan tanah dan pengembalian apabila tamat tempoh  

73. Bagi maksud seksyen 69, jika pada pendapat Yang di-Pertua Negeri adalah wajar, Yang di-

Pertua Negeri boleh dari semasa ke semasa meletakhak mana-mana tanah kerajaan atau aset 

tak alih kepada agensi dan tanah kerajaan itu hendaklah dipegang sebagai Amanah dari Pihak 

Berkuasa Air Negeri, dan apabila tamat tempoh atau penamatan, tanah kerajaan atau aset tak 

alih itu hendaklah dikembalikan kepada Kerajaan. 

 

Perlindungan terhadap guaman dan prosiding undang-undang 

74. Tiada tindakan boleh diambil atau pendakwaan boleh dibawa, dimulakan atau dikekalkan 

dalam mana-mana mahkamah terhadap – 

 (a) Pihak Berkuasa Air Negeri, pegawai atau pegawai diberi kuasa; dan 

(b) mana-mana orang lain bagi atau atas sebab atau berkenaan dengan apa-apa  

perbuatan yang dilakukan atau berupa dilakukan olehnya di bawah perintah, 

arahan atau suruhan Pihak Berkuasa Air Negeri, pegawai atau pegawai diberi kuasa, 

jika perbuatan itu dilakukan dengan suci hati dan dengan mempercayai semunasabahnya 

bahawa ia perlu bagi maksud yang diniatkan untuk dicapai melaluinya dan bagi melaksanakan 

peruntukan Enakmen ini. 

 

 Akta Perlindungan Pihak Berkuasa Awam 1948 

75. Akta Perlindungan Pihak Berkuasa Awam 1948 hendaklah terpakai kepada apa-apa 

tindakan, guaman, pendakwaan atau prosiding terhadap Pihak Berkuasa Air Negeri atau 

terhadap ejen Pihak Berkuasa Air Negeri berkenaan dengan apa-apa tindakan, pengabaian 

atau kemungkiran yang dibuat atau dilakukan oleh mana-mana daripada mereka atas sifat 

mereka yang demikian itu. 

 

Pemansuhan dan keadilan 

76. (1) Ordinan Bekalan Air 1961 [Sabah No.16 tahun 1961] dengan ini dimansuhkan. 

(2) Pemansuhan Ordinan tersebut hendaklah tidak menjejaskan hak, kewajipan, kuasa, fungsi 

dan tugas mana-mana Pihak Berkuasa Air Negeri ditubuhkan sebelum tarikh pemansuhannya, 

atau tidak menjejaskan dalam apa jua cara, apa-apa peraturan, perintah, pengisytiharaan atau 

pemberitahuan yang dikeluarkan sebelum tarikh pemansuhan itu dan peraturan, perintah, 

pengisytiharaan dan pemberitahuan itu hendaklah terus berkuat kuasa dan dilaksanakan 

sehingga ditukar atau diganti atau dipinda oleh peraturan, perintah, pengisytiharaan atau 

pemberitahuan baru dibuat di bawahnya. 

(3) Mana-mana Pihak Bekalan Air yang ditubuhkan di bawah Ordinan yang dimansuhkan 

hendaklah, pada tarikh pemansuhannya, dikenali dan disebut sebagai Pihak Berkuasa Air 

Negeri dan namanya hendaklah dipinda sewajarnya. 

(4) Apa-apa bila air yang telah dibayar mengikut kadar air sebelum berkuat kuasa Enakmen ini 

hendaklah disifatkan telah dibayar di bawah peruntukan Enakmen ini. 

(5) Apa-apa prosiding sivil atau kausa tindakan yang masih menunggu penyelesaian atau yang 

sedia ada sebelum sahaja mula berkuat kuasa Enakmen ini oleh atau terhadap Pihak Berkuasa 

Air Negeri yang ditubuhkan di bawah Ordinan yang dimansuhkan atau mana-mana orang yang 

bertindak bagi pihaknya boleh diteruskan dan dimulakan oleh atau terhadap Pihak Berkuasa 

Air Negeri sebagaimana prosiding sivil atau kausa tindakan itu boleh oleh atau terhadap Pihak 

Berkuasa Air Negeri yang ditubuhkan di bawah Ordinan yang dimansuhkan atau orang itu 

seolah-olah Enakmen ini tidak pernah diluluskan. 

 

Pencegahan anomali 

77.(1) Jika apa-apa kesulitan atau anomali timbul berkaitan dengan peruntukan peralihan yang 

terkandung dalam Enakmen ini, Menteri boleh, tertakluk kepada subseksyen (2), melalui 

Perintah membuat apa-apa ubahsuaian di dalamnya sebagaimana pada pendapatnya adalah 

perlu baginya untuk menghapuskan, menyelesai atau mencegah kesulitan atau anomali itu. 

(2) Menteri tidak boleh menjalankan kuasa yang diberikan oleh subseksyen (1) selepas tamat 

tempoh dua tahun daripada mula berkuat kuasa Enakmen ini. 

JADUAL PERTAMA 

ENAKMEN BEKALAN AIR SABAH 2022 

PERAKUAN HUTANG YANG TERHUTANG 

(Seksyen 15,28 dan 62) 

 

 

 

Saya, ……………………………………………………………………………………………………, Pihak Berkuasa Air 

Negeri/Pihak Berkuasa Bekalan Air dengan ini memperakui bahawa kamu 

*…………………………………………………………………………….beralamat**……………………………………………

……………………………………………………………………………..dan nombor akaun 

***……………………………………………………………………….berhutang kepada Pihak Berkuasa Air 

Negeri/Pihak Berkuasa Bekalan Air berjumlah RM……………………………………………………………bagi 

……………………………………………………………………………(keadaan kerana tidak membayar) 

……………………………………………………………………………………………………………………………………………… . 

 

 

Kamu berhutang dalam jumlah yang diperakui. 

 

Perakuan ini bertarikh pada ………………..haribulan ……………….…………….bulan……………….tahun. 

 

(Nama Pihak Berkuasa Air Negeri/Pihak Berkuasa Bekalan Air) 

 

 

 

 

 

*Nama dan nombor KP/passport 

**Alamat 

***Nombor akaun di Jabatan Air Negeri. 

 

 



 

54 No. 2 Tahun 2022        Bekalan Air Sabah (Pindaan) 

 

 

JADUAL KEDUA 

ENAKMEN BEKALAN AIR SABAH 2022 

 

(dimansuhkan) 

 

  



Bekalan Air Sabah (Pindaan)       No. 2 Tahun 2022 55 

 

JADUAL KETIGA 

ENAKMEN BEKALAN AIR SABAH 2022 

PERAKUAN HAK MENCAMPURI 

(Seksyen 71) 

 

 

 

 

Saya,…………………………………………………………………………………………………………………….., Menteri 

yang bertanggungjawab bagi bekalan air di bawah Enakmen ini dengan ini memperakui 

bahawa ………………………………………………………………………………………………telah berlaku yang 

menimbulkan kepada kecemasan dan dengan ini memberikuasa kepada Pihak Berkuasa Air 

Negeri untuk menjalankan kuasa yang telah diberikan dibawah seksyen ini. 

Perakuan ini bertarikh pada……………haribulan………………………………………bulan………………tahun. 

 

 

(Nama Menteri) 

Menteri bertanggungjawab bagi bekalan air 

DIPERAKUKAN oleh saya sebagai Salinan Rang Undang-Undang yang tulen 

yang telah diluluskan oleh Majlis Dewan Undangan pada hari Khamis, 24 Mac 2022. 

 

 

 

 

DATUK HAJI KADZIM BIN HAJI M. YAHYA, 

 Speaker, 

Dewan Undangan Negeri. 

 

 

 

 

 

 

 

 

 

 

 

 

 

 

 

 

 

 

  

 


